
ዓርብ 82ኛ ዓመት ቁጥር 356  ነሐሴ 26 ቀን  2015   ዓ.ም   ዋጋ 10:00 ብዕራችን ለኢትዮጵያ ህዳሴ ይተጋል!

በዲጂታል የክፍያ አማራጮች ... ወደ ገጽ 6 ዞሯል

“በአዲሱ ዓመት... ወደ ገጽ 6 ዞሯል

ዘላለም ግዛው  

አዲስ አበባ:- አዲሱን ዓመት የምንቀበለው ለስኬት 
ያበቁ ልምዶችና እሴቶችን በመቀመር ተጨማሪ ስኬቶች 
የሚያስገኙና ቀሪ ፈተናዎችን በድል ለማጠናቀቅ አስቻይ 
ሁኔታዎችን የሚያጎናጽፉ ተግባራትን በመፈጸም 
እንደሚሆን የመንግሥት ኮሙዩኒኬሽን አገልግሎት 
ገለጸ፡፡ ለእያንዳንዳቸው የጳጉሜን ቀናት የተለያዩ 
ስያሜዎችን በመስጠትም የተለያዩ ተግባራትን በመፈጸም 
የሚታወሱበት እንደሚሆንም አመልክተዋል፡፡ 

በ2015 ዓ.ም ስኬትና ተግዳሮት እንዲሁም በስድስቱ 
የጳጉሜን ቀናት ስያሜ እና በአዲሱ ዓመት አቀባበልና 
አከባበር ዙሪያ መግለጫ የሰጡት ሚኒስትር ዴኤታው 
አቶ ከበደ ዴሲሳ፤ በ2015 ዓ.ም የኢትዮጵያን ታሪክን 
የቀየሩ ስኬቶች እና ድሎች መመዝገባቸውን ጠቅሰዋል፡፡ 

እየተገባደደ ባለው ዓመት ስንዴን ከውጭ ሀገር 
ማስገባት ቀርቶ ወደ ውጭ መላክ የተቻለበት መሆኑን 
በአብነት አንስተዋል፡፡ ተግባሩ የኢኮኖሚ ብቻ ሳይሆን 
የሀገር ክብርን ከፍ ያደረገ፣ ታሪክን የቀየረ ስኬት 
የተገኘበት ሆኖ መመዝገቡን ተናግረዋል፡፡ ለቀጣይ 
ዓመት ስንቅ ይሆናልም ነው ያሉት፡፡   

በሰሜኑ የሀገሪቱ ክፍል ለሁለት ዓመታት ሲካሄድ 
የነበረው አውዳሚ ጦርነት በሰላም ስምምነት በድርድር 
መቋጨት መቻሉን በማንሳትም፤ ጦርነቱ በሰው 
ሕይወትና በኢኮኖሚ ላይ ከሚያደርሰው ጉዳት ባሻገር 
የሀገርን ሉዓላዊነትና አንድነት አደጋ ላይ ጥሎ የነበረ 
መሆኑንም ነው የጠቆሙት፡፡ 

በስምምነት መቋጨቱ ከባሰ ውድመት እና ከመበተን 

“በአዲሱ ዓመት ስኬቶችን የሚያስገኙና ቀሪ ፈተናዎችን በድል 
ለማጠናቀቅ የሚያስችሉ ተግባራት ይከናወናሉ”

- አቶ ከበደ ዴሲሳ 
የመንግሥት ኮሙዩኒኬሽን አገልግሎት ሚኒስትር ዴኤታ 

ሄለን ወንድምነው

 አዲስ አበባ፡- በተጠናቀቀው የ2015 በጀት ዓመት 
በዲጂታል የክፍያ አማራጮች ሦስት ነጥብ ሦስት 
ትሪሊዮን ብር የገንዘብ ልውውጥ መደረጉን የኢትዮጵያ 
ንግድ ባንክ አስታወቀ። 

የገንዘብ ሚኒስቴርና የኢትዮጵያ ንግድ ባንክ 

በዲጂታል የክፍያ አማራጮች ሦስት ነጥብ ሦስት 
ትሪሊዮን ብር የገንዘብ ልውውጥ ተደርጓል

-  የመንግሥት ዲጂታል የግዥ ካርድ ይፋ ሆነ 
የጋራ ፕሮጀክት የሆነው የመንግሥት ዲጂታል የግዥ ካርድ 
ትናንትና  ይፋ ሆኗል፡፡

የኢትዮጵያ ንግድ ባንክ ፕሬዚዳንት አቶ አቤ ሳኖ 
የመንግሥት ዲጂታል የግዥ ካርድ ማስጀመሪያ መርሐ ግብር 
ላይ ባደረጉት ንግግር፤ የሀገሪቱን የክፍያ ሥርዓት ለማዘመን፣ 
የኅብረተሰቡን ኑሮ ለማቅለልና በኢኮኖሚ ሥርዓት ውስጥ 

ሞገስ ጸጋዬ

አዲስ አበባ፡- በኢትዮጵያ በየዓመቱ 
30 ሺህ የሚደርሱ ሕፃናት ከልብ በሽታ ጋር 
አብረው እንደሚወለዱ የጤና ሚኒስቴር 
አስታወቀ፡፡ በመንግሥት ሆስፒታሎች ውስጥ 
የልብ ሕክምና እንዲሰፋ የማድረግ ሥራ 

በኢትዮጵያ በየዓመቱ 30 
ሺህ የሚደርሱ ሕፃናት  ከልብ 
በሽታ ጋር አብረው ይወለዳሉ

በኢትዮጵያ ... ወደ ገጽ 6 ዞሯል

አማን ረሺድ

አዲስ አበባ፡- በ2016 የትምህርት ዘመን አዲሱ 
ሥርዓተ ትምህርት በሁሉም የኢትዮጵያ ሁለተኛ ደረጃ 

በአዲሱ የትምህርት ዘመን በሁሉም የኢትዮጵያ ሁለተኛ ደረጃ ትምህርት ቤቶች     
አዲሱ ሥርዓተ ትምህርት ይተገበራል

- አምስት የፌዴራል ልዩ አዳሪ ሁለተኛ ደረጃ ትምህርት ቤቶች ይገነባሉ

ትምህርት ቤቶች ተግባራዊ እንደሚሆን የትምህርት 
ሚኒስቴር አስታወቀ። አምስት የፌዴራል ልዩ አዳሪ ሁለተኛ 
ደረጃ ትምህርት ቤቶች ይገነባሉ፡፡

የትምህርት ሚኒስትር ፕሮፌሰር ብርሃኑ ነጋ ሚኒስቴሩ 
በትምህርት ዘርፉ ላይ የተደረገውን ለውጥና የተከናወኑ 

በአዲሱ የትምህርት ዘመን... ወደ ገጽ 6 ዞሯል

አቶ አቤ ሳኖ

ዶክተር ሊያ ታደሰ



አዲስ ዘመን    ዓርብ ነሐሴ 26 ቀን 2015 ዓ.ምገጽ 2

ዜና
አቶ ሲራጅ  አብዱላሂ

መስከረም ሰይፉ 

አዲስ አበባ፡- በሀገሪቱ ያለው የመሬት ፖሊሲ 
ያላካተታቸው ጉዳዮች በመኖራቸው  የመሬት አጠቃቀም 
ላይ ችግር እየፈጠረ መሆኑ የግብርና ሚኒስቴር 
አስታወቀ። አዲስ የመሬት ረቂቅ ፖሊሲ ተዘጋጅቶ ወደ 
ሚመለከታቸው አካላት መመራቱንም ተጠቁሟል።

በኢትዮጵያ  ለመጀመሪያ ጊዜ የመሬት ቀን በግብርና 
ሚኒስቴርና በላንድ ፎር ላይፍ ኢትዮጵያ አዘጋጅነት 
ትናንት ተከብሯል።

በግብርና ሚኒስቴር የገጠር መሬት አስተዳደርና 
አጠቃቀም የመሬት ሕግ ባለሙያ አቶ አበባው አበበ 
እንደገለጹት፤ በሀገሪቱ ያለው የመሬት ፖሊሲ ሁሉን ነገር 
ያካተተ ባለመሆኑ በአንዳንድ ፖሊሲዎች ላይ መጣረስን 
እየፈጠረና  ለአሠራርም  አስቸጋሪ እየሆነ ይገኛል። 

የመሬት ፖሊሲው ላይ ሊካተቱ ሲገባ ያልተካተቱ 
በርካታ ጉዳዮች በመኖራቸውም  ለእርሻ መዋል ያለባቸው 
መሬቶች ለከተማነትና ለኢንዱስትሪ ልማት እየዋሉ  
ይገኛሉ ብለዋል። 

አቶ አበባው ሁሉን አካታች ያልሆኑ የመሬት 
ፖሊሲዎች ወደ አንድ በማምጣት ሁሉንም ያካተተ ፖሊሲ 
ሊዘጋጅ እንደሚገባ ጠቁመው፤ ግብርና ሚኒስቴርም ረቂቅ 
ፖሊሲ አዘጋጅቶ ፖሊሲውን ለማጽደቅ ለሚመለከታቸው 
አካላት ማስተላለፉን ገልጸዋል።  

 የመሬት አስተዳደር ፖሊሲ መሬት ለእርሻ የሚውል 
ብቻ ባለመሆኑ ከግብርና ጋር ሳይገኛኝ እራሱን የቻለ 
የመሬት ይዞታ ፣አጠቃቀም ፣ዋጋ ትመናና የግብይት 
ጉዳዮችን የሚመልስ ሊሆን እንደሚገባ አመልክተዋል። 

ፖሊሲው ያላካተታቸው ጉዳዮች በመኖራቸው የመሬት 
አጠቃቀም ላይ ችግር እየፈጠረ ነው

በግብርና    ሚኒስቴር     የመሬት አስተዳደር 
እና ጂኦስፓሽያል ዴስክ ኃላፊ ያለምዘውድ ደምሴ 
እንደገለጹት፤ በግብርና ሚኒስቴር የመሬት አስተዳደር 
ከተቋቋመ 13 ዓመታት ቢያስቆጥርም  በክልሎች 
ለ25 ሚሊዮን እያንዳንዱ ማሳ  የባለይዞታ ማረጋገጫ 
ተሰጥቷል።

እስካሁን ከ 7 ሚሊዮን በላይ ሰዎች የባለይዞታ 
ማረጋገጫ ሰርተፊኬት ማግኘታቸውን አንስተው፤ 
ባለይዞታዎቹ አምስት ሚሊዮን የሚሆኑት አባወራዎች፣ 
ሁለት ነጥብ አምስት ሚሊዮን የሚሆኑት ደግሞ 
እማወራዎች መሆናቸውን ጠቅሰዋል።

በመሬት አስተዳደር የተመዘገቡት ማሳዎች 
ከሰርተፊኬት ባለፈ ሌሎች ጥቅሞች እንዲሰጡ እየተሠራ 
ነው ያሉት ኃላፊዋ፤ ለዚህም በ342 ወረዳዎች የመሬት 
መረጃ ሥርዓት ተዘርግቷል። በዚህም አርሶ አደሩ በይዞታ 
ሰርተፊኬቱ  ብድር የሚያገኝበት አሠራር መፈጠሩን 
ገልጸዋል። 

ኃላፊዋ የሀገሪቱ ኢኮኖሚ በእርሻ ላይ የተመሠረተ 
ቢሆንም ለመሬት ትኩረት ተሰጥቶ ሁሉንም ያካተተ 
የመሬት ፖሊሲ አለመዘጋጀቱና ሕጎች ተግባራዊ 
አለመሆናቸው በመሬት አስተዳደር ላይ ተጽእኖ እየፈጠረ 
እንደሚገኝ ተናግረዋል።

ማህሌት ብዙነህ

አዲስ አበባ፡- በመጪው የ2016 ዓ.ም የበጋ ወቅት 
ሁለተኛ የዝናብ ወቅታቸው በሆኑት የደቡብ እና ደቡብ 
ምስራቅ የሀገሪቱ አካባቢዎች ላይ ከመደበኛ በላይ ዝናብ 
እንደሚያገኙ የኢትዮጵያ ሚቲዎሮሎጂ ኢንስቲትዩት 
ገለጸ።

የኢትዮጵያ ሚቲዎሮሎጂ ኢንስቲትዩት ያለፈውን 
የክረምት ወቅት ግምገማ እና በመጪው በጋ የሚኖረውን 
የአየር ትንበያ ባለድርሻ አካላት በተገኙበት ትናንት ይፋ 
አድርጓል። 

የኢትዮጵያ ሚቲዎሮሎጂ ኢንስቲትዩት ዋና 
ዳይሬክተር አቶ ፈጠነ ተሾመ በመድረኩ ላይ 
እንደገለጹት፤ በመጪው በጋ  ወቅት ሁለተኛ የዝናብ 
ወቅታቸው በሆኑት የደቡብና ደቡብ ምስራቅ የሀገሪቱ 
አካባቢዎች ላይ ከመደበኛ በላይ ዝናብ ይኖራቸዋል 
ተብሎ ይጠበቃል። እንዲሁም የምዕራብ አጋማሽ 
የሀገሪቱ አካባቢዎች  መደበኛና ከመደበኛ በላይ ዝናብ 
እንደሚኖራቸው የአየር ሁኔታ ትንበያ ያሳያል።

በአሁኑ ወቅት እየተስተዋሉ ከሚገኙት የአየር ሁኔታ 
ክስተቶች በመነሳት በሰሜን፣ በመካከለኛው፣ በምስራቅና 
በሰሜን ምዕራብ የሀገሪቱ አካባቢዎች ላይ ወቅቱን 
ያልጠበቀ ዝናብ እንደሚኖርም ገልጸዋል።

በሌላ በኩል የቀኑ ዝቅተኛ የሙቀት ሙጠን በሰሜን 
ምስራቅ፣ መካከለኛውና በምስራቅ የሀገሪቱ አካባቢዎች 
ላይ አልፎ አልፎ ከ5 ዲግሪ ሴልሽየስ በታች እንደሚሆንም 
በትንበያው ማመላከቱንም ዳይሬክተሩ አስታውቀዋል።

ኢንስቲትዩቱ ባለፈው የክረምት ወቅት በአብዛኛው 
የሀገሪቱ ክፍሎች መደበኛና ከመደበኛ በላይ ዝናብ 
እንደተስተዋለባቸው አውስተው፤ ይህም  ለአርሶ አደሩ 
የግብርና እንቅስቃሴን ለማከናወንና የተፋሰሶችን የውሃ 
አቅርቦት በማሻሻል ረገድ አዎንታዊ ተፅዕኖ ያደረገ 
መሆኑን  ተናግረዋል።

 በመካከለኛው፤ በሰሜን ምስራቅ፣ እና በደቡብ 
ምዕራብ የሀገሪቱ አንዳንድ ቦታዎች ላይ ከዘነበው 
ከባድ መጠን ያለው ዝናብ ጋር ተያይዞ የጎርፍ 
ክስተት ማጋጠሙን አውስተው፤ ይህም በትንበያው 
እንደተጠበቀው መሆኑን ገልጸዋል።

አቶ ፈጠነ  ኀብረተሰቡ  በበጋ ወቅት የሚጠበቀውን 
አየር ጠባይ ትንበያን ከግንዛቤ ውስጥ በማስገባትና 
የሚገኘውን የዝናብ መጠንና ስርጭት በአግባቡ 
በመጠቀም በወቅቱ የሚካሄደውን የግብርና እንቅሰቃሴ 
እና ሌሎች ማኀበራዊና ኢኮኖሚያዊ ሥራዎችን 
ከባለሙያዎች ጋር በመመካከር ማከናወን እንዳለበት 
ተናግረዋል።

አልፎ አልፎ ከሚኖረው ከባድ ዝናብ ጋር 

በመጪው የበጋ ወቅት በአንዳንድ የሀገሪቱ  አካባቢዎች 
ከመደበኛ በላይ ዝናብ እንደሚኖር ተገለጸ

በተያያዘ ለጎርፍ ተጋላጭ በሆኑት ረባዳማና የወንዝ 
ዳር አካባቢዎች አስፈላጊውን የጥንቃቄ ሥራ ከወዲሁ 
ማከናወን እንዳለባቸው አሳስበዋል።

በመድረኩ ላይ የግብርና ሚኒስቴር ዴኤታ አቶ 
መለስ መኮንን በበኩላቸው፤ የሜቲዎሮሎጂ ኢንስቲትዩት 
በየጊዜው የሚሰጠው ትንበያ በተለይም ለግብርናው ሥራ 
ወሳኝ መሆኑን ተናግረው፤ በሚሰጠው ትንበያ መሠረት 
ቅድመ ዝግጅት የሚደረግ መሆኑን ተናግረዋል።

በክረምት ወቅት በተሰጠው ትንበያ መሠረት 
ለግብርናው እንቅስቃሴ አስፈላጊውን ዝግጀት በማድረግ 
ከ15 ነጥብ 8 ሚሊዮን ሄክታር መሬት በዘር መሸፈን 
የተቻለ መሆኑን አውስተው፤ አሁንም የዘር ጊዜ 
የሚከናወንባቸው አካባቢዎች ላይ እየተሰራ መሆኑን 
አስታውቀዋል።

በትንበያው መሠረት የዝናብ እጥረት ለሚኖርባቸው 
አካባቢዎችን  የውሃ አማራጭ የመጠቀም እና በአጭር 
ጊዜ የሚደርሱ ምርቶችን እንዲያለሙ የማድረግ ሥራ 
እየተሠራ መሆኑን አመልክተው፤ በክረምቱ ወቅት 
የእርጥበት መጠኑ ጥሩ ስለነበር እንደ ተምች ያለ የተባይ 
ክስተትን በቀላሉ መቆጣጠር ተችሏል ብለዋል። 

የሚሰጠውን የአየር ሁኔታ ትንበያም ግምት ውስጥ 
በማስገባት በግብርና እንቅስቃሴው የተሳካ አፈጻጸም 
እንዲኖር በትኩረት እንደሚሠራ ተናግረዋል። 

ዳግማዊት አበበ

አዲስ አበባ ፦ የቱሪዝም ዘርፉ ለኢኮኖሚ 
እድገት ከሚያበረክተው አስተዋጽኦ በተጨማሪ  
ለሀገር ገፅታ ግንባታ መሠረት መሆኑን የቱሪዝም 
ሚኒስቴር  አስታወቀ።

 የኢትዮጵያ ሆቴል እና መሰል አገልግሎት 
ሰጪ አሠሪዎች ፌዴሬሽን  የአምስት ዓመት 
ስትራቴጂክ ዕቅዱን እንዲሁም የሆቴል እና 
ቱሪዝም ዘርፉ ምን ደረጃ ላይ እንዳለ የሚያሳይ 
አውደ ጥናት አዘጋጅቶ ከባለድርሻ አካላት ጋር  
ትናንት ውይይት ተደርጓል።

በአውደ ጥናቱ ላይ ተገኝተው ንግግር 
ያደረጉት የቱሪዝም ሚኒስትር ዴኤታ ስለሺ 
ግርማ እንደተናገሩት፤ የሆቴልና ቱሪዝም ዘርፍ 
ለሥራ ዕድል ፈጠራና ኢኮኖሚ ዕድገት ከፍተኛ 
አስተዋጽኦ እያበረከተ ነው። መንግሥት ለዘርፉ 
ተገቢውን ትኩረት በመስጠት ሀገሪቱ ከዘርፉ 
ማግኘት የሚገባትን ጥቅም እንድታገኝ  እየሠራ 
ይገኛል።ምክንያቱም ቱሪዝም ለኢኮኖሚ እድገት 
ካለው አስተዋጽኦ ባሻገር ለሀገር ገጽታ ግንባታም 
መሠረት በመሆኑም ነው።

የኢትዮጵያ ሆቴልና መሰል አገልግሎት 
ሰጪ የአሠሪዎች ፌዴሬሽን ፕሬዚዳንት  ፍትህ 
ወልደሰንበት(ዶ/ር) ውይይቱን ባስጀመሩበት 
ወቅት እንደገለጹት፤  የሰው ሀብት ልማት 
በተለይም የሆቴልና ቱሪዝም ልማት ማኀበራዊና 
ኢኮኖሚያዊ ለውጥ ለማምጣት ጉልህ ሚና 
አለው። ሀገሪቱ ከሆቴልና  ቱሪዝም ዘርፍ የበለጠ 
ተጠቃሚ ለማድረግ ፌዴሬሽኑ በትኩረት እየሰራ 
ነው።

እንደ ፕሬዚዳንቱ ገለጻ፤  በኢትዮጵያ 
የሆቴል እና ቱሪዝም ዘርፉ  ከፍተኛ እድገት 
እያስመዘገበ ቢሆንም ኢንዱስትሪው ላይ ግን  
አሉታዊ ተጽዕኖ እያሳደሩ ያሉ የተለያዩ ችግሮች 
አሉ። የጸጥታና ደህንነት ጉዳዮች፣ የብድር 
አገልግሎት አቅርቦት ውስንነት፣ የሰለጠነ የሰው 
ኃይል ውስንነት፣ የመሠረተ ልማት አለመሟላትና 
የቱሪስት መዳረሻ በበቂ ሁኔታ አለመኖር 
እና መሰል ችግሮች የዘርፉን ዕድገት ቀርፋፋ 
አድርገውታል። 

የሥራና ክህሎት ሚኒስትር ዴኤታ ተሻለ 
በሪቾ (ዶ/ር) በበኩላቸው፣ የሆቴልና ቱሪዝም 
ኢንዱስትሪን በተመለከተ ልዩ ትኩረት ተሰጥቶ 
ከተሠራ የሀገሪቱ ኢኮኖሚ የጀርባ አጥንት 
ማድረግ  እንደሚቻል በርካታ ማሳያዎች እንዳሉ 
አውስተዋል።

ሚኒስቴር መሥሪያ ቤቱም የሆቴል እና 
ቱሪዝም ዘርፉን የሥራ እድል ፈጠራና ኢኮኖሚ 
ተጠቃሚነትን የበለጠ ለማጠናከር አቅዷል። 
የሰለጠነ የሰው ኃይል እጥረትን በመቅረፍ ብቁ 
የሆቴልና ቱሪዝም ዘርፍ ለመፍጠርም  መሥራት 
ይኖርበታል ብለዋል።

ቱሪዝም ለኢኮኖሚ እድገት 
ካለው አስተዋጽኦ ባሻገር 
ለሀገር ገጽታ ግንባታም 

መሠረት ነው

የቱሪዝም ሚኒስትር ዴኤታ ስለሺ ግርማ

ዜና

ሞገስ ተስፋ 

አዲስ አበባ፡- የ2025 የዲጂታል ስትራቴጂ ተለዋዋጭ 
በሆነ የቴክኖሎጂና የኢኮኖሚ ሁኔታ የኢትዮጵያን ሁሉን 
አቀፍ ዕድገት በማስቀጠል ረገድ ልዩ አንድምታ እንዳለው 
የቴክኖሎጂና ኢኖቬሽን ሚኒስትር በለጠ ሞላ(ዶ/ር) 
ገለጹ። 

በለጠ ሞላ(ዶ/ር) ትናንት የሚኒስቴር መሥሪያ ቤቱን 
የሥራ አፈጻጸም አውደ ጥናት በንግግር በከፈቱበት ወቅት 
እንደገለጹት፤ ዲጂታል ኢትዮጵያ 2025 ስትራቴጂ 
በዲጂታል ቴክኖሎጂ አማካኝነት የኢትዮጵያን ኢኮኖሚና 
ማኀበረሰብ ለመቀየር የሚያስችል ነው። የኢትዮጵያን 
ሁሉን አቀፍ ዕድገት በማስቀጠል ረገድም አንድምታው 
ከፍተኛ ነው።

ስትራቴጂው ከሀገሪቱ  የልማት ራዕይ፣ የፖሊሲ 
ዓላማዎችና የቅድሚያ ትኩረት ከተሰጣቸው ዘርፎች ጋር 
ተሰናስሎ የቀረበ መሆኑን አንስተው፤ ዓለም አቀፋዊ፣ 
አህጉራዊና ቀጣናዊ ጉዳዮችን አካቶ እንዲዘጋጅ ተደርጎ 
ሰኔ 8 ቀን 2012 በሚኒስትሮች ምክር ቤት የጸደቀ  ሀገራዊ 
ዕቅድ መሆኑን አውስተዋል።

እንደ ሚኒስትሩ ገለጻ፤ የስትራቴጂው የመጨረሻ 
ግብ  የኢትዮጵያን የዲጂታል ኢኮኖሚ ልማት በማረጋገጥ  

አዳዲስ የሥራ ዕድሎች እንዲፈጠሩ፣ ሀገራዊ ገቢን 
መጨመርና አካታች የሆነ ብልጽግና እንዲረጋገጥ ማድረግ 
ነው። ይህም  የሁሉም ኢትዮጵያዊ ሕይወት እንዲሻሻል 
ዓላማ ያነገበ ስትራቴጂ መሆኑን ያሳያል።

ሀገራዊ ግቦችን ለማሳካት  ስትራቴጂው  በኢትዮጵያ 

‹‹የ2025 የዲጂታል ስትራቴጂ ትግበራ የኢትዮጵያን ሁሉን አቀፍ ዕድገት 
በማስቀጠል ረገድ አንድምታው የጎላ ነው››

 በለጠ ሞላ(ዶ/ር) 

- የቴክኖሎጂና ኢኖቬሽን ሚኒስትር

በለጠ ሞላ (ዶክተር)

የዲጂታል መሠረቶችን  በማልማት ላይ ያተኩራል ያሉት 
ሚኒስትሩ፤ የዲጂታል መሠረቶች ቀጣይነት ያለው 
የዲጂታል ኢኮኖሚ ዕድገትን ለማምጣት መሠረት 
የሚጥሉ ናቸው ብለዋል።  

የዲጂታል ኢኮኖሚ ልማት መሠረቶች ውስጥ፣   
የቴሌኮምና ተያያዥ መሠረተ ልማቶች፤  የዲጂታል 
መታወቂያ፣ የዲጂታል ክፍያ ሥርዓትና የሳይበር 
ደህንነት የዲጂታል ማስቻያ ስልቶች መሆናቸውን 
አመልክተው፤ተጠቃሚዎች አገልግሎት በቀጥታ 
የሚያገኙባቸው የኢኮሜርስ  አሰራሮች፣ ለዲጂታል 
ኢኮኖሚው ሂደት የሚያሳልጡ የሕግ እና የቁጥጥር 
ማዕቀፎች  እንደሚገኙበት ሚኒስትሩ ጠቅሰዋል።

ሚኒስትሩ፤ የዲጂታል ኢትዮጵያ 2025 ስትራቴጂ  
የዲጂታል መሠረቶችን ከማልማት በተጨማሪ በሀገር 
በቀል የኢኮኖሚ ልማት ውስጥ በ10 ዓመቱ የልማት ግቦች  
ከአብዛኛው ኢትዮጵያዊ ህይወት  ጋር የተሳሰሩና ከፍተኛ 
የሥራ ዕድልና ሀብት ሊፈጥሩ  ይችላሉ ተብለው ከተለዩት 
መካከል ግብርና፣ ቱሪዝም፣ በዓለም አቀፍ የእሴት 
ሰንሰለት ውስጥ የሚገቡ አምራች ኢንዱስትሪዎች፣ እና 
በኢንፎርሜሽን እና ኮሙኒኬሽን  ቴክኖሎጂ አስቻይነት 
የሚተገብሩ  መሆናቸውን ተናግረዋል።

የዲጂታል ኢትዮጵያ 2025 ስትራቴጂ ዕቅድ ትግበራ 

አስቴር ኤልያስ

አዲስ አበባ፡- የፌዴራል የፖሊሲና የምርምር ተቋማት 
እንደ ኢንስቲትዩት የተሰጣቸውን ተልዕኮ ከመወጣት 
ባሻገር በትብብር በመሠረቱት ፎረም የሀገሪቱን ብልጽግና 
እውን ለማድረግ ሚናቸው የጎላ መሆኑ ተገለጸ።

የትብብር መድረኩን የመሠረቱት አስራ ሦስቱ 
ተቋማት ሲሆኑ፤ እነርሱም ሁለት ዩኒቨርሲቲዎች፣ ስምንት 
የምርምር ተቋማት እንዲሁም  የኢትዮጵያ የአመራር 
ልህቀት አካዳሚ፣ የኢትዮጵያ ስታትስቲክስ አገልግሎት 
እና የኢትዮጵያ ዲያስፖራ አገልግሎት ናቸው። 

ፎረሙ ከትናንት በስቲያ በኢትዮጵያ የውጭ ጉዳይ 
ኢንስቲትዩት የመሰብሰቢያ አዳራሽ የትብብር መድረክ 
መግባቢያ ስምምነት በተፈራረሙበት ወቅት የጽንሰ ሃሳቡ 
አመንጪ የሆኑት የኢትዮጵያ ስታትስቲክስ አገልግሎት 
ዋና ዳይሬክተር ዶክተር በከር ሻሌ እንዳሉት፤ ፎረሙ 
የሀገሪቱን ብልጽግና እውን ሊያደርግ የሚችል ትልቅ 
አቅም ያለው ነው። እንደ ኢንስቲትዩት ያለበትን ኃላፊነት 
መወጣት ብቻ ሳይሆን ከሌላው ጋር በመተባበር የሀገሪቱን 
ብልጽግና ለማረጋገጥም የሚያግዝ ነው። 

ፎረሙ ለሀገሪቱ ግብዓት ለመሆን የሚችሉ የፖሊሲ 
አማራጮችንም የሚያሳይ መሆኑን ተናግረው፤ የበለጠ 
ስኬታማ እንዲሆን የኢትዮጵያ ስታትስቲክስ አገልግሎት 
መረጃዎችን መጠቀም እንዲቻል የበኩላቸውን 

እንደሚወጡም ተናግረዋል። ትብብሩ የሀገራችን ምርጥ 
ችግር ፈቺ የሆኑ ፖሊሲዎችን ለማውጣት እንዲችል 
ሁሉም የበኩሉን እንዲወጣም ጥሪ አድርገዋል።

የትብብር መድረኩ ኮሚቴ ምክትል ሰብሳቢው 
የኢትዮጵያ የውጭ ጉዳይ ኢንስቲትዩት ዶክተር ደሳለኝ 
አምባው በበኩላቸው፤ ፎረሙ ከአራት ወር በፊት 
ጅማሬውን ማድረጉን ጠቅሰው፤ በተናጠል ከመሄድ 
በቅንጅት መሥራት መጀመር ሀገሪቱ እንድትጠቀም 
የሚያደርግ ነው ብለዋል።

የምርምር ተቋማቱ ትብብር ዋና እሳቤዎች ከሆኑት 
መካከልም የምርምር ሙያ ሥነምግባርን የተላበሰ 
ተመራማሪን ለማፍራት የሚያስችል ሀገራዊ ልምድ 
ለማዳበር እንዲሁም የባለሙያ ፍልሰት ለመቀልበስ 
እና ተቀራራቢ ፋይዳዎች እንዲኖሩ ማድረግ ተጠቃሽ 
እንደሆነ አመልክተዋል። በተጨማሪም ችግር ፈቺ 
ምርምሮች በቅንጅት በመሥራት ለተፈጻሚነታቸው እገዛ 
ማድረግም ይገኝበታል ብለዋል። 

የፌዴራል የፖሊሲና የምርምር ተቋማት የትብብር 
መድረክ መግባቢያ ሰነድ አስራ ሦስቱም ተቋማት 
በተገኙበት የተፈራረሙ ሲሆን፤ በቀጣይ እቅዶቻቸው 
ዙሪያም መክረዋል። መንግሥት ያቋቋማቸው ተቋማት 
በብቃት አገልግሎት መስጠት እንደሚጠበቅባቸው 
ስምምነት ላይ ደርሰዋል።

በአስራ ሦስቱ ተቋማት 
የተመሠረተው ፎረም የሀገሪቱን ብልጽግና 

እውን ማድረግ የሚያስችል ነው

ኢትዮጵያን የበለጸገች ለማድረግና ሁሉን አቀፍ አካታች 
ማኀበረሰብ ለመገንባት ወሳኝ አስተዋጽኦ ማድረግ 
የሚችል ትልቅ እርምጃ መሆኑን ጠቁመው፤ የ2025 
የዲጅታል ስትራቴጂ ስኬት ተለዋዋጭ በሆነ የቴክኖሎጂና 
የኢኮኖሚ ሁኔታ ዕድገቶችን በማስቀጠል ረገድ ልዩ 
አንድምታ እንዳለው መረዳት ያስፈልጋል ነው ያሉት 
ሚኒስትሩ። 

የኢኖቬሽንና ቴክኖሎጂ ሚኒስትር አማካሪ አብዮት 
ባዩ (ዶ/ር) በበኩላቸው፤ በ2025 ዲጅታል ኢትዮጵያን 
ለመገንባት ካለፉት ሦስት ዓመታት ጀምሮ በርካታ 
ሥራዎች ተከናውነዋል ብለዋል። 

ሀገራዊ፣ አህጉራዊና ዓለም አቀፋዊ የዲጂታል 
ትግበራን መሠረት በማድረግ  ስትራቴጂ ተነድፎ እየተሠራ 
እንደሚገኘ አመልክተው፤ የዲጂታል ግብይት፣ የገንዘብ 
ዝውውርና ከአንድ ነጥብ 4 ሚሊዮን በላይ የተሰራጨው 
ብሔራዊ መታወቂያ ምሳሌ መሆናቸውን አንስተዋል።  

 በትግበራው የሳይበር ደህንነት፣ ኤሌክትሪክ 
ኃይልና የቴሌኮሙኒኬሽን መሠረተ ልማት ተደራሽነት 
ስትራቴጂው በሚፈለገው ደረጃ ለመተግበር ፈተናዎች 
መሆናቸው ተለይተዋል። በቀጣይ ሁለት ዓመት  
ቅንጅታዊ አሠራርን በማሳደግ ስትራቴጂው ግብ 
እንዲመታ ይሠራል ብለዋል።  

በጋዜጣው ሪፖርተር

አዲስ  አበባ፦ የሚኒስትሮች ምክር ቤት የተለያዩ 
የብድርና የውጭ ግንኙነት የሚያሳልጡ ስምምነቶች 
እንዲጸድቁ ለምክር ቤት መርቷል።

የሚኒስትሮች ምክር ቤት ትናንት በተለያዩ ጉዳዮች 
ላይ ተወያይቶ ውሳኔ በማሳለፍ ለሕዝብ ተወካዮች ምክር 
ቤት እንዲጸድቁ መርቷል።

ምክር ቤቱ የተወያየባቸው ጉዳዮች መካከልም 
ከጣሊያን መንግሥት ጋር በተፈረሙ ሦስት የብድር 
ስምምነቶች አንዱ ነው። ብድሩም የመንግሥትን ልማት 
ተኮር እቅዶች ለመደገፍ የሚውል የ56 ሚሊዮን ዩሮ 
ሲሆን፤ ከዚህ ውስጥ 10 ሚሊዮን ዩሮው የቡና እሴት 
ሰንሰለት ለማሻሻል ለተቀረጸው ፕሮጀክት ማስፈጸሚያ 
እንደሚውል ተገልጿል።

22 ሚሊዮን ዩሮው በገጠራማ አካባቢዎች የሥራ 
እድል ፈጠራን በማሳደግ እና የአግሮ ኢንዱስትሪ ዘርፉን 
ለመደገፍ የሚውል መሆኑ ተመልክቶ፤ ቀሪው 24 
ሚሊዮን ዩሮ በአዋሽ እና በዋቢ ሸበሌ ተፋሰሶች ዘላቂ 
የውሃ ሀብት ልማት እና አስተዳደር ሥርዓት ለመዘርጋት 
የሚውል መሆኑ ተመልክቷል። 

ምክር ቤቱም ሁሉም ብድሮች ከወለድ ነፃ 
መሆናቸው የ16 ዓመታት የችሮታ ጊዜ ያላቸው እና በ30 
ዓመታት ተከፍለው የሚጠናቀቁ መሆኑ ከሀገሪቱ የብድር 
ፖሊሲ ጋር እንደሚጣጣሙ በማረጋገጥ ስምምነቶቹን 
በሙሉ ድምጽ አጽድቆ ለሕዝበ ተወካዮች ምክር ቤት 
እንዲተላለፉ ወስኗል።

 በመቀጠል ምክር ቤቱ የተወያየው ከዓለም አቀፉ 
የልማት ማህበር ጋር በተፈረሙ ሁለት የብድር ስምምነቶች 
ላይ ሲሆን፤ የሁለቱ ስምምነቶች መጽደቅ ዝቅተኛ ገቢ 
ያላቸውና በገጠር የሚኖሩ የኀብረተሰብ ክፍሎችን 
የኤሌክትሪክ ኃይል አቅርቦት ተደራሽነትን ለማሻሻል 
የሚውል የ250 ሚሊዮን የአሜሪካን ዶላር እንደዚሁም 
የሰው ሀብት ልማት ሴክተር አገልግሎቶች እንዲጠናከሩ 
ለመደገፍ የ50 ሚሊዮን ዶላር ብድር የሚያስገኝ ይሆናል 
ተብሏል። 

ምክር ቤቱ ሁለቱም የብድር ስምምነቶች ከወለድ 
ነፃ ሆነው የ6 ዓመታት የችሮታ ጊዜ ያላቸው እና 
በ38 ዓመታት ተከፍለው የሚጠናቀቁ በመሆናቸው 
የሀገሪቱን የብድር ፖሊሲ ያገናዘቡ መሆኑን በማረጋገጥ 
ስምምነቶቹን በሙሉ ድምጽ አጽድቆ የሕዝብ ተወካዮች 
ምክር ቤት እንዲተላለፉ ወስኗል።

የውጭ ግንኙነት ከማሳለጥ አንጻር የቀረቡ 
አጀንዳዎችም ውይይት ተደርጎባቸዋል። ከሩሲያ 
ፌደሬሽን መንግሥት ጋር በወታደራዊ-ቴክኒካል ትብብር 
ወቅት ለሚገኙ አዕምሯዊ የፈጠራ ሥራ ውጤቶች የጋራ 
ጥበቃ ለማድረግ የተፈረመው ስምምነት ሌላው ምክር 
ቤቱ የተወያየበት ጉዳይ መሆኑ ተጠቅሷል። ስምምነቱ 
የእኩልነትና የጋራ ተጠቃሚነት መርሆዎችን መሠረት 
በማድረግ የተፈረመ መሆኑን በማረጋገጥ በሙሉ ድምጽ 
አጽድቆ ለሕዝብ ተወካዮች ምክር ቤት እንዲተላለፍ 
ወስኗል።

ምክር ቤቱ በአፍሪካ መድኃኒቶች ኤጀንሲ ማቋቋሚያ 
ስምምነት ላይ የተወያየ ሲሆን፤ 

ምክር ቤቱም በስምምነቱ ላይ በሰፊው ተወያይቶ 
ግብዓቶችን በማከል ይጸድቅ ዘንድ ወደ ሕዝብ ተወካዮች 
ምክር ቤት እንዲተላለፍ በሙሉ ድምጽ ወስኗል።

 ሌላው ምክር ቤቱ የተወያየበት ጉዳይ ከሊባኖስ 
መንግሥታት ጋር በሥራ ስምሪት ዘርፍ ስምምነት ነው። 

ምክር ቤቱም የስምምነቱ መፈረም በሊባኖስ በተለያዩ 
ሥራ መስኮች ተሰማርተው ለሚገኙ እና ለወደፊትም 
በሥራ ምክንያት ለሚሄዱ ኢትዮጵያውያን መብቶቻቸውን 
ለማስጠበቅ የሚያስችል፣ የመብት ጥሰቶች በሚያጋጥሙ 
ጊዜም በሀገሪቱ ሕግ አግባብ እንዲዳኙ የሚያስችል 
እንዲሁም የኢትዮጵያ መንግሥትም ለዜጎቹ ተገቢውን 
የሕግ ድጋፍ ማድረግ የሚያስችለው ስምምነት መሆኑን 
በማረጋገጥ ግብዓቶችን በማከል እንዲጸድቅ ወደ ሕዝብ 
ተወካዮች ምክር ቤት እንዲተላለፍ በሙሉ ድምጽ 
ወስኗል።

ከደቡብ ኮሪያ እና ከሕንድ መንግሥታት ጋር 
የዲፕሎማቲክ ፓስፖርት ለያዙ ሰዎች ቪዛን ለማስቀረት 
በተፈረሙ የሁለትዮሽ ስምምነቶች ላይ በሰፊው ከተወያየ 
በኋላ ግብዓቶችን በማከል ይጸድቅ ዘንድ ወደ ሕዝብ 
ተወካዮች ምክር ቤት እንዲተላለፍ በሙሉ ድምጽ 
ወስኗል።

ምክር ቤቱ በመጨረሻም ከፓኪስታን መንግሥት ጋር 
በተፈረመው የንግድ ስምምነት መጽደቅ ሀገራቱ በፖለቲካ 
እና በኢኮኖሚ፣ በንግድና ኢንቨስትመንት እንዲሁም 
በዲፕሎማሲው መስክ ያላቸው መልካም ግንኙነት ብሎም 
በዓለም አቀፍ መድረኮች የጋራ አቋሞችን በማራመድ 
ረገድ ያላቸውን ትብብር እንደሚያጎለብት የታመነበት 
በመሆኑ ይጸድቅ ዘንድ ወደ ሕዝብ ተወካዮች ምክር 
ቤት እንዲተላለፍ በሙሉ ድምጽ መወሰኑን ከጠቅላይ 
ሚኒስትር ጽሕፈት ቤት ያገኘነው መረጃ ያመለክታል።

 የሚኒስትሮች ምክር ቤት 
ስምምነቶች እንዲጸድቁ ለምክር ቤት መራ

ነፃ ሃሳብርዕሰ አንቀፅ ይህ አምድ በተለያዩ ፖለቲካዊ ኢኮኖሚያዊና 
ማህበራዊ ጉዳዮች ዙሪያ ዜጎች ነፃ ሀሳባቸውን 
የሚሰጡበት ነው።    በዓምዱ ላይ የሚወጡ 

ጽሁፎች የዝግጅት ክፍሉን አቋም አያመለክቱም።    

ግንቦት 30 ቀን 1933 ዓ.ም ተቋቋመ

አዲስ ዘመን
የኢትዮጵያ ፕሬስ ድርጅት ዋና ስራ አስፈጻሚ

ስልክ ቁጥር - 011-126-42-22
ኢሜል ፡- epa@press.et

ዋና አዘጋጅ
አንተነህ ኃ/ብርሃን ወ/መድህን 

አድራሻ 
ንፋስ ስልክ ላፍቶ ክ/ከ 

ወረዳ 06

ኢሜይል - anteneh.hailebirhan@press.et
ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com 

ስልክ - 011-126-43-41
ፋክስ - 011-811-13-15

የዝግጅት ክፍል ፋክስ - 251-011-1-56-98-62

የማስታወቂያ መቀበያ ክፍል
ስልክ ቁጥር - 011-156-98-73

ፋክስ - 011-126-58-12

ቴሌግራም - 097- 608-47-07 - Press

የማስታወቂያ ሽያጭ ማስተባበሪያ
ስልክ - 011-1-26-43-39

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ
ስልክ፡- 011 126 4200 
Email:- wendweson.shimelis@press.et

       wendwesonshimelis@gmail.com 

የአዲስ ዘመን ምክትል ዋና አዘጋጆች 

• ወርቁ ማሩ
• ኃይሉ ሣህለድንግል
• እስማኤል አረቦ
• ቦጋለ አበበ

ማከፋፈያ :- ስልክ ቁጥር - 011-157-02-70

የአንዳንድ ታሪካዊ አጋጣሚዎች ትውልድ አካል 
መሆን ያኮራል፡፡ ለምሳሌ ኢትዮጵያ የመንግሥታቱ 
ማህበር (ሊግ ኦፍ ኔሽን) አባል የሆነችበትን ዘመን 
ኖረው ያዩ ሰዎች ታሪክ ጽፈዋል፡፡ በወቅቱ የዚህ 
የዓለም ኃያላን አገራት ማህበር ሲመሰረት ከአፍሪካ 
ብቸኛዋ አባል የነበረች መሆንዋ  የታሪኳ አንድ ትልቅ 
ምእራፍ ነው፡፡ ለዚህ ክብር ያበቃት ደግሞ የደፋር 
መሪዎች እና ጀግና ሕዝቦች አገር መሆኗ ነው፡፡ 

በወቅቱ  ይህ የኃያል ህዝቦች ሀገር የመሆኗ እውነታ  
ወደ   ኃያላን ስብስብ  ወስዷታል፡፡ በቀጣይም 
የአፍሪካ አንድነት ድርጅት  በመመስረት ሂደት ውስጥ 
ግንባር ቀደም በመሆን  መሥራች ሆናለች፤  ዛሬ ድረስ 
በዓለም አቀፍ ደረጃ የሚታወቀው የአፍሪካ ሕብረት 
ዋና መቀመጫ ሆናለች፡፡ 

በየትኛውም አፍሪካዊ ጉዳይ ላይ የአፍሪካ 
ሕብረት ስሙ በተነሳ ቁጥር ኢትዮጵያ ስሟ ይነሳል። 
ከእነዚህ ሁሉ ታሪካዊ ሁነቶች ጋር የኢትዮጵያውያን 
ስለነፃነታቸው ያላቸው ቀናኢነት  ይታወሳል።   
ኢትዮጵያ ቅኝ አለመገዛቷ ከአፍሪካ ብቻ ሳይሆን 
በመላው ዓለም   ልዩና ገናና ያደርጋታል፡፡ 

እነሆ ይቺ አገር አሁን ደግሞ የአምስት አገራት 
ጥምረት የነበረው የብሪክስ አባል አገር መሆን 
የሚያስችላትን እድል አግኝታለች፡፡ በመጪው ታህሳስ 
22 ቀን 2016 ዓ.ም (በአውሮፓውያኑ አቆጣጠር ጥር 
1 ቀን 2024) የጥምረቱ አባል ትሆናለች፡፡ ይህን ዕድል 
ያገኙ የአፍሪካ አገራት ከደቡብ አፍሪካ በመቀጠል  
ኢትዮጵያና ግብጽ ናቸው፡፡ 

ይህ ትውልድ ሀገሩ የዚህ ጥምረት አባል በመሆኗ 
ሊኮራ ይገባል፡፡ አባል ለመሆን ያስቻላትን ተስፋም 
እውን የማድረግ ጥልቅ ኃላፊነት አለበት፤ ምክንያቱም 
ተስፋው እውን የሚሆነው በዜጎች ትጋት ነው፡፡  

የጥምረቱ  አባል ለመሆን ዋናው መስፈርት ፈጣን 
የኢኮኖሚ ዕድገት ማስመዝገብ  አንዱ መስፈርት ነው። 
የጥምረቱ ዓላማም ፈጣን የኢኮኖሚ ዕድገት ያላቸው 
አገራት በትብብር  እድገታቸውን እንዲያስቀጥሉ 
ነው፡፡ ከዛም ባለፈ የምዕራባውያንን   የሚያደርሱትን 
ሁለንተናዊ  ጫና  መመከት  ነው፡፡   

ኢትዮጵያም  ለዚህ ዓለም አቀፍ ጥምረት አባልነት 
ከተመረጠችበት መስፈርቶች አንዱ በፈጣን የኢኮኖሚ 
ዕድገቷ ውስጥ በመገኘቷ ነው፤   በአፍሪካ ቀንድ 
ያላት  የጂኦ ፖለቲካል ድርሻ፤ የአህጉሩ ሕብረት ዋና 
መቀመጫ መሆኗ  ወዘተ  የራሱ የሆነ  አስተዋጽኦ 
እንደሚኖረው ይገመታል።   

እዚህ ላይ  ዋናው ጉዳይ ሀገሪቱ  የህብረቱ አባል፤ 
መሆኗ ሳይሆን፤ ከዚህ ባለፈ  በዚህ እድል  የኢትዮጵያ 
ከፍታ እንዴት እናስቀጥል የሚለው ነው።  መሥራቾቹ 
የደቡብ አሜሪካዋ (ላቲን) ብራዚል፣ የአውሮፓና 
እስያዋ አካል የሆነችው ሩሲያ፣ የእስያዋ ህንድ፣ 
የእስያዋ ቻይና እና የአፍሪካዋ ደቡብ አፍሪካ ያደገ 
ኢኮኖሚ ባለሀብቶች ናቸው፡፡

አሁን ደግሞ ከኢትዮጵያ ጋር የጥምረቱ አካል 
የተደረጉት የአረቡን ዓለም የያዙት ግብጽ፣ ሳውዲ 
አረቢያ፣ የተባበሩት አረብ ኢሜሬትን ጨምሮ 
አርጀንቲና እና የፋርሷ አገር ኢራን ናቸው እነዚህ 
አገራትም ቢሆኑ በዓለም የኢኮኖሚም ሆነ የፖለቲካ 
እንቅስቃሴ ላይ ከፍተኛ ድርሻ ያላቸው ናቸው፡፡ 
ኢትዮጵያ  እነዚህ አገራት አባል በሆኑበት ህብረት 
ውስጥ የመኖሯ እውነታ   ምን አንደምታው  ምን 
ሊሆን እንደሚችል ግልጽ ነው፡፡ 

የህብረቱ አባል መሆን የሚያሰጠውን  እድል 
በአግባቡ  ለመጠቀም  ከሁሉም በላይ፤   የውስጥ 
ሰላምን ለማረጋገጥ ጠንክሮ መሥራት ያስፈልጋል፤   
አሁን ባለው ሁኔታ እንኳን አሁን ያጋጠመንን እድል 
ቀርቶ ቀድሞውንም በእጃችን ያሉ እድሎችን  ወደ 
ልማት ቀይረን ሀገር  እና  ህዝብን ተጠቃሚ ማድረግ 
አንችልም።

በዓለም አቀፍ ደረጃ በብዙ መልኩ ተጠባቂ 

የሆነችውን ሀገራችንን    በአገር ውስጥ የሰላም 
ችግር ወደኋላ መጎተት የክፍለ ዘመኑ አሳፋሪ ክስተት  
ነው፡፡ ከትናንት የሁከት፤ የጦርነት እና የብጥብጥ 
ታሪኮቻችን በአግባቡ ተምረን  ለሰላማችን አብዝተን 
ልንሰራ ፤ ለዚህም  ሁሉም ዜጋ የበኩሉን ሚና ሊወጣ 
ይገባል፡፡ 

አሁን ላይ እንደሀገር እያጋጠሙን ያሉ መልካም 
የመልማት እድሎችን  በአግባቡ ለመጠቀም  
እያንዳንዱ ዜጋ  ለሰላም ያለው አስተሳሰብ ከመሰረቱ 
ሊቀየር ይገባል። ይህን ባለማድረጋችን ለሚፈጠር 
ሀገራዊ  ውድቀት  ይህ ትውልድ ተወቃሽ  ነው። 
ከቀጣይ ትውልዶች ተወቃሽነትን  የሚታደገው 
አይኖርም። 

ይህን አጋጣሚ በመጠቀም  የተሻለች ሀገር 
መፍጠር ከቻልንም    ዛሬ እኛ አያት ቅድመ 
አያቶቻችን በነጻነት   አጥንተው ባስቀመጡልን  
ሀገራችን    እንደምንኮራባቸው ሁሉ መጪዎቹ   
ትውልዶች በኛ  ስራ የሚኮሩበት  የአዲስ ታሪክ 
ትርክት ምዕራፍ መጀመር እንችላለን፡፡  

ለዚህ ደግሞ ከሁሉም በላይ  ሀገራዊ  የፀጥታ   
ሁኔታውን  ፈጥነን ማስተካከል ይጠበቅብናል። 
በዚህም እድሉን በአግባቡ በመጠቀም  የኢትዮጵያን 
ታሪካዊ ዝና ልናስቀጥል ! አዲስ ታሪክም ልንጽፍና 
ልናሳውቅ ይገባል ! 

የብሪክስ አባልነት  ታሪካዊ እድሉን  በአግባቡ 
ልንጠቀምበት ይገባል

ሚሊዮን ሺበሺ
ኢትዮጵያውያን ባለፉት አራት  ዓመታት፤ በመጀመሪያው  ምዕራፍ   የአረንጓዴ ዐሻራ መርሀ ግብር   25   

ቢሊዮን  ችግኞችን  መትከል ችለዋል። በመርሃ ግብሩ መጀመሪያ ወቅት በአንድ ጀንበር ከ350 ሚሊዮን በላይ 
ችግኞችን በመትከል  አዲስ ታሪክም ጽፈዋል፡፡ በዚህም ዓለም አቀፍ ክብረወሰንን በእጃቸው አስገብተውም 
ነበር።

ሃያ ቢሊዮን ችግኝ ለመትከል ታስቦ ሃያ አምስት ቢሊዮን ችግኞች ተተክለው ዓምና በስኬት ከተጠናቀቀው 
የመጀመሪያው ምዕራፍ የአራት ዓመታት የዐረንጓዴ ዐሻራ መርሃ ግብር ማግስት፤ በሌላ አራት ዓመት ውስጥ 
የሚከናወን 25 ቢሊዮን ችግኞችን የመትከል ግብ የተቀመጠለት ሁለተኛው ምዕራፍ የአረንጓዴ ዐሻራ መርሃ 
ግብር ዘንድሮ አንድ ብሎ ተጀምሯል፡፡

በቀጣይም ለአራት ዓመታት በሚቆየው በዚህ የሁለተኛው ዙር መርሀ ግብር በሚተከሉ 25 ቢሊዮን  
ችግኞች በመታገዝ፤ በመርሃ ግብሩ ማጠቃለያ አራተኛው ዓመት ላይ ኢትዮጵያ ቢያንስ 50 ቢሊዮን ችግኞችን 
እንድትለብስ ይደረጋል፡፡ ይህ ግብ እንዲሳካም በዚህ ዓመት ብቻ ስድስት ነጥብ ሦስት ቢሊዮን ችግኝ ለመትከል 
ውጥን ተይዞ በስፋት ተሰርቷል፡፡

እየተገባደደ ባለው በዚህ የክረምት ወቅት እንዲተከል የታቀደውን ከስድስት ቢሊዮን  ችግኝ በላይ 
ለማሳካትም በተሰራው ስራም ዕቅዱ በስኬት መንገድ ላይ መሆኑ ታይቷል፡፡ ከዚህም በላይ በመጀመሪያው 
ምዕራፍ በአንድ ጀንበር ከ350 ሚሊዮን በላይ ችግኞችን በመትከል በራሳችን የያዝነውን ክብረ ወሰን በማሻሻል 
በአንድ ጀንበር ከ500 ሚሊዮን በላይ  ችግኞችን መትከል ተችሏል።

በዚህ መልኩ የሚገለጸው የኢትዮጵያ የአረንጓዴ ዐሻራ መርሃ ግብር ታዲያ ዓለምን  ስጋት ውስጥ የከተተውን 
የአየር ንብረት ለውጥ  ከመከላከል አኳያ ከሚኖረው ሚና ባለፈ፤ እንደ ሀገር ለተያዘው የምግብ ዋስትና ማረጋገጥ፣ 
ለሥራ ዕድል ፈጠራ፣ ለግብርና እና ለኢንዱስትሪው  ዘርፍ ስኬታማነት ትልቅ አቅም  የሚፈጥር ነው። ይህንንም  
መላው ሕዝባችን  ባለፉት አራት ዓመታት  በመርሀ ግብሩ ከነበረው ተጨባጭ ተሳትፎ  መገንዘብ ችሏል። 

ሀገራችን ላለፉት አምስት ዓመታት ተግባራዊ እየሆነ ባለው የአረንጓዴ አሻራ መርሀግብር  ሀገር እንደ ሀገር  
ዘርፈ ብዙ ተጠቃሚ ሆናለች። በዘመናት ሂደት የተራቆተውን የሀገሪቱን የደን ሀብት ከሦስት ከመቶ ወደ 17 
ከመቶ ከማሳደግ  ጀምሮ ለዜጎች የተለያዩ ትሩፋቶችን እያስገኘም ይገኛል።

በመርሃ ግብሩ እስካሁን ሀገር በቀል ችግኞች፤ የደን ተክሎች፣ ፍራሬዎች እና ሌሎች ተክሎች እንዲለሙ 
ተደርገዋል፡፡ በዚህም ሂደት በችግኝ ማፍላት፣ ጉድጓድ ቁፋሮና በእንክብካቤ ስራ እንዲሁም በተያያዥ ሥራዎች 
ላይ ዜጎች እንዲሳተፉ ተደርጓል።

እስካሁን ወደ 700 ሺህ የሚጠጉ  ዜጎች ለአረንጓዴ  ዐሻራ የሚውል የእጽዋት ዘሮችን በማቅረብ፤ በችግኝ 
ጣቢያዎች ተቀጥረው በመስራት  ችግኞችን በመሸጥና የተለያዩ የአፈርና የውሃ ጥበቃ ሥራዎች ላይ በመሳተፍ 
የሥራ ዕድል ተፈጥሮላቸዋል፡፡ በዚህም ኑሯቸውን በተሻለ መንገድ መምራት የሚያስችላቸውን  አቅም 
ፈጥረዋል።  

በአገሪቱ በርካታ ሥራ አጥ ወጣቶች እንደመኖራቸው፤ በቀጣይም የአረንጓዴ ዐሻራ መርሃግብሩን  በስፋት 
እና በጥራት  በማስቀጠል፤ ለዜጎች የስራ እድል በመፍጠር፤ አሁን ላይ ለሀገር ፈተና የሆነውን  የሥራ አጥነት 
ችግር ትርጉም ባለው መንገድ መፍታት  ይቻላል።

በመርሀ ግብሩ የፍራፍሬ ችግኞች መካተታቸው፤ በመርሀ ግብሩ የሚታቀፉ ዜጎች ተጨማሪ ገቢ 
የሚያገኙበትን  የተመቻቸ ሁኔታ የሚፈጥር  መሆኑ፣ እንደ ሀገር  ለጀመርነው  በምግብ ራስን መቻልም ሆነ  
ድህነትን ታሪክ የማድረግ ጉዞ ስኬት  ትልቅ ጉልበት  ከመሆኑም በላይ በተመጣጠነ የምግብ እጥረት አደጋ 
ውስጥ የሚገኙ  ዜጎችን  ሕይወት በመታደግ ረገድም  የጎላ ድርሻ ይኖረዋል።

የፖለቲካ አመራሩ ከፍ ያለ መነሳሳት  እና  የኅብረተሰቡ ፈቃደኛነት የታየበትን  የአረንጓዴ ዐሻራ መርሀ 
ግብር  በማስቀጠል  ሀገርን ሁለንተናዊ ተጠቃሚ  ማድረግ እንደሚቻል ያለፉት አራት ዓመታት ተጨባጭ 
ተሞክሮዎች  ማሳያ ናቸው።

ከነዚህ ተጨባጭ ተሞክሮዎች በመነሳትም  በቀጣይ መርሀ ግብሩን  በተጠናከረ መልኩ ማስቀጠል፣ ችግኝ 
ለመትከል የተሰጠውን ትኩረት በመንከባከብም ተጠናክሮ እንዲቀጥል በማድረግ  ሀገራዊ ትሩፋቶቹን ማጎልበት 
ያስፈልጋል !

የአረንጓዴ ዐሻራ መርሃ ግብር 
ትሩፋቶች ይጎልብቱ!

በየትኛውም አፍሪካዊ ጉዳይ 
ላይ የአፍሪካ ሕብረት ስሙ 

በተነሳ ቁጥር ኢትዮጵያ ስሟ 
ይነሳል። ከእነዚህ ሁሉ ታሪካዊ 
ሁነቶች ጋር የኢትዮጵያውያን 

ስለነፃነታቸው ያላቸው ቀናኢነት  
ይታወሳል

ዜና

ከ1ኛው ገፅ የዞረ

ከ1ኛው ገፅ የዞረ

ከ1ኛው ገፅ የዞረከ1ኛው ገፅ የዞረ

አደጋ ማዳን የተቻለበት ተግባር የተፈጸመት መሆኑንም 
አስታውሰዋል። 

የሀገር ውስጥ እና የውጭ  ኃይሎች ጦርነቱን 
ተገን አድርገው ኢትዮጵያን ለመበተን ያሰፈሰፈውን 
ማሳፈርና በመቀልበስ ድልን መጎናጸፍ የተቻለበት 
ዓመት መሆኑን አንስተው፤ ስምምነቱም 
ኢትዮጵያውያን ችግሮችን በራሳቸው መፍታት 
እንደሚችሉ የታየበት መሆኑንም ተናግረዋል።  

በዲፕሎማሲ መስክ የኢትዮጵያ ተጽእኖ ፈጣሪነት 
የታየበት እና ተደማጭነት የተገኘበት ዓመት መሆኑን 
በመጠቆምም፤ እየተጠናቀቀ ባለው ዓመት ጥበብ 
በታከለበት መልኩ በተሰራው የዲፕሎማሲ ሥራ 
ኢትዮጵያ የዓለም 40 በመቶ ሕዝብ የያዘውን የብሪክስ 
ስብስብን በመቀላቀል ስኬታማ የዲፕሎማሲ ድል 
የተገኘበት ዓመት መሆኑን ነው የገለጹት።  

በጠቅላይ ሚኒስትር ዐቢይ አሕመድ (ዶ/ር) 

የተጀመረው የአረንጓዴ አሻራ የመጀመሪያው ዙር 
በታላቅ ስኬት የተጠናቀቀበትና በዘርፉ ዓለም አቀፋዊ 
እውቅናም የተገኘበት ድል መከናወን መቻሉንም 
ተናግረዋል። 

ዓለም አቀፋዊ ክስተት ቢሆንም በሀገር አቀፍ 
የታየው የኑሮ ውድነት የመንግሥትን ትኩረት ይሻል 
ያሉት አቶ ከበደ፤ በየአካባቢው የሰላም ችግር መኖሩ፣ 
የሰላማዊ ዜጎችን ሕይወት እየቀጠፈ ያለው የጽንፈኞች 
እንቅስቃሴ፣ የመልካም አስተዳደር እጦት ችግሮችን 
ለመቅረፍ መንግሥት በመጪው አዲሱ ዓመት 
ትኩረት እንደሚሰጥ አንስተዋል።

ሚኒስትር ዴኤታው የጳጉሜን ቀናት 
የሚከበርበትንና ለእያንዳንዱ ቀናት የተሰጡ 
ስያሜዎችንም ገልጸዋል። 

ጳጉሜን 1 “የአገልግሎት ቀን”፣ ጳጉሜን 2 
"የመስዋዕትነት ቀን”፣ ጳጉሜን 3 "የበጎነት ቀን" ጳጉሜን 

4 “የአምራችነት ቀን”፣ ጳጉሜን 5 “የትውልድ ቀን” እና 
ጳጉሜን 6 “የአብሮነት ቀን” ተብሎ መሰየሙንና በተለየ 
መልኩ በሀገር አቀፍ ደረጃ እንደሚከበርም ሚኒስትር 
ዴኤታው አስታውቀዋል።  

የአብሮነት እሴቶች የሚያጎለብቱና የሚያሳድጉ 
ተግባራት የሚከናወኑበት፣ የአገልጋይነት መንፈስን 
የሚያላብሱ መነሳሳቶች የሚፈጠሩበት፣ የሀገር 
ውስጥ ምርት የመጠቀም ልምድና ባህል እንዲዳብር 
እንደሚደረግበት ነው የጠቆሙት።

የኢትዮጵያን ዳር ድንበርና ውስጣዊ ሰላም 
ለመጠበቅ የሕይወትና የአካል መሥዋዕትነትን የከፈሉና 
ለመክፈል የተዘጋጁ የፀጥታ አካላት እንደሚዘከሩበትና 
እንደሚመሰገኑበት፣ ብሔራዊ አንድነትን የሚያጸኑ 
ተግባራት የሚከናወኑበት እንደሚሆንም አቶ ከበደ 
ተናግረዋል።  

“በአዲሱ ዓመት...

ገንቢ ሚና ለመጫወት ባንኩ በከፍተኛ የለውጥ 
እንቅስቃሴ ውስጥ እንደሚገኝ ገልጸዋል።

 በተጠናቀቀው የ2015 በጀት ዓመት የንግድ ባንክ 
የዲጂታል የክፍያ ሥርዓቶችን በመጠቀም ሦስት ነጥብ 
ሦስት ትሪሊዮን ብር የገንዘብ ልውውጥ መደረጉን 
ያስታወቁት አቶ አቤ፤ በዘመናዊ የገንዘብ ልውውጥ 
ሥርዓቱ ኤ.ቲ.ኤም፣ ሞባይል ባንኪንግ፣ ፖስት 
ማሽኖችን፣ ሲቢኢ ብርና ሌሎች በርካታ የዲጂታል 
ክፍያ አማራጮች ጥቅም ላይ እንደዋሉ አብራርተዋል። 

በተጠናቀቀው በጀት ዓመት 64 በመቶ የሚሆነው 
የባንኩ የገንዘብ እንቅስቃሴ በዲጂታል አማራጮች 
የተከናወነ መሆኑን ያሳያል ብለዋል።

የዲጂታል ግብይት ሥርዓትን ለማኀበረሰቡ 
ማለማመድ ለረጅም ጊዜ ፈተና ሆኖ የቆየ ቢሆንም 
የዲጂታል ኢትዮጵያ ስትራቴጂ በመንግሥት 
ተግባራዊ መደረግ ከጀመረ በኋላ መነቃቃት እያመጣ 

ነው።  የባንኩን አገልግሎት በኮር ባንኪንግ ሥርዓት 
በማስተሳሰር የሁሉም ቅርንጫፍ ደንበኞች የተሟላ 
የዲጂታል ቴክኖሎጂ ተጠቃሚ እንዲሆኑ ተደርጓል 
ብለዋል።

የኢትዮጵያ ንግድ ባንክ በሀገሪቱ የክፍያ 
ሥርዓት ውስጥ ዘመን ያመጣቸውን ቴክኖሎጂዎች 
በማስተዋወቅና የክፍያ ሥርዓቱን ለማዘመን ከጥሬ 
ገንዘብ ንክኪ የራቀ የግብይት ሥርዓት እንዲኖር እየሠራ 
መሆኑን አንስተው፤ በቀጣይም የክፍያ ሥርዓትን 
ማዘመንና ተደራሽነቱን የማስፋፋት ሥራ ተጠናክሮ 
እንደሚቀጥል አመልክተዋል።

መንግሥት ከፍተኛ የገንዘብ ልውውጥ 
የሚደረግባቸው ግብይቶች በዲጂታል እንዲከናወኑ 
ባስቀመጠው አቅጣጫ መሠረት ከ170 በላይ 
የመንግሥት ተቋማት የዲጂታል ግብይት ሥርዓት 
ውስጥ ገብተዋል ተብሏል።

የዲጂታል ግብይቱን ለማስፋፋት በሁሉም 
የፌደዴራል መሥሪያ ቤቶች ተግባራዊ የሚደረግ 
የገንዘብ ሚኒስቴርና የኢትዮጵያ ንግድ ባንክ ፕሮጀክት 
የሆነው የመንግሥት የግዥ ካርድ ይፋ ተደርጓል። ካርዱ 
በአዲስ አበባ ዩኒቨርሲቲ ሙከራ ተደርጎ  ውጤታማ 
መሆኑ ተረጋግጧል ብለዋል።

 ካርዱ ሁሉም የፌዴራል መሥሪያ ቤቶች ግዥ 
በሚፈጽሙበት ቦታ ላይ እንዲደርስ የሚደረግ ሲሆን፤ 
የሚፈልጉትን የየዕለት ግዥ በካርዱ አማካኝነት 
እንደሚፈጸሙ ተገልጿል።

የገንዘብ ሚኒስትር ዴኤታ ዶክተር እዮብ ተካልኝ 
በበኩላቸው፤ የመንግሥት ተቋማት የዲጂታል የክፍያ 
አማራጮችን ተግባራዊ እንዲያደርጉ በትኩረት 
እየተሠራ ይገኛል ብለዋል።

የፌዴራል የመንግሥት ተቋማት የዕለት ተዕለት 
ግዥዎችን የሚፈጽሙት ቼክ  ከባንኩ ወስደው ቼኩን 

ወደ ጥሬ ገንዘብ በመቀየር የነበረ ሲሆን፤ ይህንን 
ማስቀረት የሚያስችል የመንግሥት ግዥ ካርድ ይፋ 
መደረጉን ገልጸዋል። 

ካርዱ የፌዴራል ተቋማት የዲጂታል ግዥ ለመፈጸም 
ከማስቻሉም በተጨማሪ የመንግሥት ወጪን በአግባቡ 
ለመጠቀም፣ የፋይናንስ ተጋላጭነትን ለመቀነስ፣ 
የጥሬ ገንዘብ ዝውውርን ለማስቀረት፣ የዲጂታል 
ግብይት ተደራሽነትን ማስፋፋት እና ግልጽነት ያለው 
ፈጣን አገልግሎት ለመስጠት እገዛ እንደሚያደርግ 
አብራርተዋል።

ሁሉንም የመንግሥት ተቋማት የዲጂታል ግብይት 
ሥርዓትን እንዲጠቀሙ ማድረግ የትኩረት አቅጣጫ 
መሆኑን አስረድተዋል።

በበጀት ዓመቱ በዲጂታል አገልግሎት የላቀ 
አፈጻጸም የነበራቸው ተቋማት እና  ግለሰቦች እውቅና 
ተሰጥቷቸዋል። 

በዲጂታል የክፍያ አማራጮች...

ሥራዎችን አስመልክቶ ትናንት መግለጫ ሰጥተዋል።
በአጠቃላይ ሥርዓተ ትምህርቱ ላይ የነበረውን 

ስብራት ለመጠገን መሠረት የሚጥሉ የለውጥ ሥራዎች 
መከናወናቸውንም ፕሮፌሰር ብርሃኑ ገልጸዋል።

በዚህም በ2015 ዓ.ም አዲሱ ሥርዓተ ትምህርት 
በአንደኛ ደረጃ ትምህርት ቤቶች ላይ ተግባራዊ 
መደረጉን አመልክተዋል።

በ2016 የትምህርት ዘመን አዲሱን ሥርዓተ 
ትምህርት በሁሉም ሁለተኛ ደረጃ ትምህርት ቤቶች 
ተግባራዊ ለማድረግ ዝግጅቶች መጠናቀቃቸውን 
ጠቁመዋል። የትምህርት ጥራትን ለማሻሻል የሚያግዙ 
የተለያዩ ሥራዎች እየተከናወኑ ሲሆን፤ ደረጃቸውን 
የጠበቁ ትምህርት ቤቶች እንዲኖሩም በትኩረት 
ይሠራል ብለዋል።

በሚቀጥለው የትምህርት ዘመን በዩኒቨርሲቲዎች 
የሚሰጠው የ12ኛ ክፍል መልቀቂያ ፈተና የኢንተርኔት 
አገልግሎት ባለባቸው አካባቢዎች በኦንላይን 
እንደሚሰጥም አመልክተዋል።

ከመጽሐፍት ሕትመትና ስርጭት ጋር በተያያዘ 
የሚስተዋሉ ችግሮችን ለመፍታት ከሚመለከታቸው 
አካላት ጋር በከፍተኛ ትኩረት እየተሠራ እንደሚገኝ 
ፕሮፌሰር ብርሃኑ ነጋ ጠቁመዋል።

የትምህርት ጥራትን ለማሻሻል የሚያግዙ የተለያዩ 
ሥራዎች እየተከናወኑ ሲሆን፤ ደረጃቸውን የጠበቁ 
ትምህርት ቤቶች እንዲኖሩም በትኩረት ይሠራል 
ብለዋል።

በመጀመሪያና መካከለኛ ደረጃ ትምህርት ቤቶች 
ላይ የመጽሐፍት እጥረት ማጋጠሙን የጠቆሙት 
ፕሮፌሰር ብርሃኑ፤ ችግሩ በሁለተኛ ደረጃ ትምህርት 
ቤቶች ላይ እንዳያጋጥም  ቀደም ብሎ ጨረታ 

በማውጣት መጽሐፍትን በወቅቱ ለማድረስ እየተሠራ 
መሆኑን ተናግረዋል፡፡ መጽሐፍት  እስከ መስከረም 
መጨረሻ ድረስ እንደሚቀርቡ ፕሮፌሰር ብርሃኑ 
ጠቁመዋል፡፡

በተጨማሪ ግብዓታቸው የተሟላላቸው ከሁሉም 
ክልሎች በትምህርታቸው የላቀ ውጤት ያመጡ 

በአዲሱ የትምህርት ዘመን...

ተማሪዎች ተመርጠው የሚገቡባቸው 50 ልዩ አዳሪ 
ሁለተኛ ደረጃ ትምህርት ቤቶችን በመላ ሀገሪቱ 
ለመገንባት የተለያዩ የቅድመ ዝግጅት ሥራዎች እየተሠሩ 
መቆየታቸውን አውስተው፤ በ2016 የትምህርት ዘመን 
አምስት  የፌዴራል ልዩ አዳሪ ሁለተኛ ደረጃ ትምህርት 
ቤቶችን እንደሚገነቡ ፕሮፌሰር ብርሃኑ አስረድተዋል፡፡ 

እየተሠራ መሆኑ ተጠቁሟል፡፡
ታዝማ የውስጥ ደዌና የቀዶ ሕክምና ልዩ ማዕከል 

በልብ ሕክምና ዘርፍ ያለውን ጥንካሬ፣ ድክመት አስመልክቶ 
ውይይት ባካሄደበት ወቅት የጤና ሚኒስትር ዶክተር ሊያ 
ታደሰ እንደገለጹት፤ በሀገር አቀፍ ደረጃ ተላላፊ ያልሆኑ 
በሽታዎች እየተስፋፉ መጥተዋል፡፡ የልብ፣ የደም ቧንቧ፣ 
ካንሰር፣ ስኳርና ሌሎች በሽታዎች በመጨመራቸው የሟቾች 
ቁጥር ጨምሯል፡፡ በተለይ በኢትዮጵያ በየዓመቱ 30 ሺህ 
የሚደርሱ ሕፃናት  ከልብ በሽታ ጋር አብረው ይወለዳሉ፡፡

ተላላፊ ካልሆኑ በሽታዎች ውስጥ በተለይ የልብና 
የደም ቧንቧ በሽታዎች  ትልቅ ድርሻ የሚይዙ መሆናቸውን 
ገልጸው፤ በአፍሪካ በተለይ በዝቅተኛና መካከለኛ ገቢ ባላቸው  
ሀገሮች ውስጥ ከፍተኛ ሞት እንደሚያስከትሉ ገልጸዋል፡፡

 እንደ ዶክተር ሊያ ታደሰ ገለጻ፤ በኢትዮጵያ በየዓመቱ 
30 ሺህ የሚደርሱ ሕፃናት  ከልብ በሽታ ጋር አብረው 
ይወለዳሉ፤ ከእነዚህ ውስጥ 9 ሺህ የሚደርሱ የልብ ቀዶ 
ሕክምና የሚፈልጉ ናቸው፡፡ 

በትምህርት ቤት ውስጥ 3 በመቶ የሚደርሱ ሕፃናት 
የልብ በሽታ ተጠቂዎች  መሆናቸውን አመልክተው፤ 
የልብ  ስፔሻሊስት ቁጥር  አለማደግ፣ በግብዓት  እጥረትና 
የልብ ሕክምና አገልግሎቶች ተደራሽ አለመሆን በሽታው 
በኢትዮጵያ ከፍተኛ ጉዳት እያደረሰ እንደሚገኘ አንስተዋል፡፡

ጤና ሚኒስቴር ተላላፊ ያልሆኑ በሽታዎችን  ከመከላከል 
ጀምሮ  የተሟላ ሕክምናን ተደራሽ ማድረግ የሚያስችል 
ስትራቴጂክ ቀርጾ እየሠራ መሆኑን ጠቁመው፤ የሕክምና 
አገልግሎቱን ለማዘመን በመንግሥት በኩል ትልቅ ትኩረት 
ተሰጥቷል፤ የግሉ ዘርፍ ትልቁን ድርሻ  እንዲይዝ እየተደረገ 
ነው፡፡ በተቀረጸው ስትራቴጂ ላይ  የልብ ሕክምናን ጨምሮ  
ሌሎች ተላላፊ ያልሆኑ በሽታዎችን ለመከላከል የሚያስችል 
አገልግሎት ለማስፋፋት የግሉ ዘርፍ ቀዳሚውን ድርሻ 
ይወስዳል ብለዋል፡፡ 

ታዝማ የውስጥ ደዌና የቀዶ ሕክምና ልዩ ማዕከል በልብ 
ሕክምና ለሚሰቃዩ ሕመምተኞች ከልብ ንቅለ ተከላ ውጪ 
ሁሉንም ሕክምና እየሰጠ ይገኛል፡፡ በተቋሙ የሚሰጠው 
አገልግሎት እየሰፋ እንዲሄድ አስፈላጊው እገዛ ይደረጋል 
ብለዋል፡፡

በመንግሥት ሆስፒታሎች  ውስጥ የልብ ሕክምና 
እንዲሰፋ የማድረግ ሥራ እየተሠራ ነው ያሉት ሚኒስትሯ፤ 
በጤናው ዘርፍ የሚፈለገውን ለውጥ ለማምጣት 
የመንግሥትና የግል ተቋማት ትብብር አስፈላጊ መሆኑን 
አንስተዋል፡፡

ታዝማ የውስጥ ደዌና የቀዶ ሕክምና ልዩ ማዕከል 
ቦርድ ሰብሳቢና ሜዲካል ዳይሬክተር ዶክተር አብዱላፊዝ 
መሐመድ በበኩላቸው፤ ማዕከሉ ካለፉት  አራት ዓመታት  
ወዲህ በሀገራችን ሙሉ ለሙሉ የልብ ቀዶ ሕክምና እየሰጠን 
እንገኛለን፡፡ በዚህም ለስድስት መቶ ሕፃናትና አዋቂዎች 
የልብ ቀዶ ሕክምና  አገልግሎት ሰጥቷል፡፡ ሀገራችን ለውጭ 
ሕክምና  ከምታወጣው የውጭ ምንዛሪ  ውስጥ 9 ነጥብ 9 
ሚሊዮን ዶላር ማስቀረት መቻሉን ጠቅሰዋል፡፡

በዓመት ሦስት መቶ የልብ ቀዶ ጥገና ለመሥራት እቅድ 
አለን ያሉት ዳይሬክተሩ፤ ይሁንና ባለን  የሥራ ቦታ ውስንነትና 
የአላቂ እቃዎች አቅርቦት እጥረት ምክንያት በሙሉ አቅማችን 
መሥራት አልቻልንም፡፡  ችግሮችን መቅረፍ ከተቻለ  በዓመት 
ከ600 በላይ የልብ ቀዶ ጥገኛዎችን ማከናወን እንደሚቻል 
ጠቅሰዋል፡፡

በኢትዮጵያ...

ፕሮፌሰር ብርሃኑ ነጋ

ሀገርኛ
ማህበራዊ

አንተነህ ቸሬ

ሀገራት አረጋዊነትን የሚበይኑት በራሳቸው 
ማኅበራዊ፣ ኢኮኖሚያዊና ባህላዊ የአወቃቀር ሁኔታ 
ላይ ተመስርተው ነው፡፡ አንዳንድ ሀገራት አረጋዊነትን 
ከዕድሜ ዘመን ቆይታ አንጻር ሲተረጉሙት፣ ሌሎቹ 
ደግሞ ከዕድሜ በተጨማሪ ከተደጋጋሚ የጤና 
መታወክና ከመሥራት አቅም ማነስ ጋር ያቆራኙታል። 
ከጡረታ መውጫ ዕድሜ ጋርም ተያይዞ ሲተረጎም 
ይስተዋላል። በተባበሩት መንግሥታት ድርጅት ትርጉም 
መሠረት ደግሞ አረጋውያን የሚባሉት ዕድሜያቸው 
60 ዓመትና ከዚያ በላይ የሆናቸው ሰዎች ናቸው፡፡ 
ይህ ትርጉም በኢትዮጵያም ተቀባይነት ያለው ሲሆን፣ 
ይህ የዕድሜ ዘመን ከጡረታ መውጫ ዕድሜ ጋርም 
ይመሳሰላል፡፡ 

በተባበሩት መንግሥታት ድርጅት ጥናት መሠረት፣ 
በዓለም ላይ እ.አ.አ. በ2050 ዕድሜአቸው 60 አመትና 
ከዚያ በላይ የሆኑ ሰዎች ቁጥር ሁለት ነጥብ አንድ 
ቢሊዮን እንደሚደርስ ይተነብያል፡፡ በ1998 ዓ.ም ይፋ 
በሆነ መረጃ መሠረት፣ በኢትዮጵያ ያለው የአረጋውያን 
ቁጥር ከሦስት ነጥብ አምስት ሚሊዮን በላይ የነበረ 
ሲሆን፣ ይህም ከአጠቃላይ የሀገሪቱ ሕዝብ አራት ነጥብ 
ስምንት በመቶ ያህሉን የሚሸፍን ነበር፡፡ በ2014 ዓ.ም 
ደግሞ ይህ አሀዝ ከአምስት ነጥብ ሦስት ሚሊዮን በላይ 
እንደሚደርስ የማዕከላዊ ስታትስቲክስ ኤጀንሲ ቀደም 
ብሎ ይፋ ያደረገው የትንበያ መረጃ ያመለክታል፡፡ 

አረጋዊነት በብዙ ታዳጊ ሀገራት አሉታዊ ትርጉም 
እንደሚሰጠው ጥናቶች አመላክተዋል፡፡ የታዳጊ ሀገራት 
አረጋውያን ኅብረተሰቡ ለአረጋዊነት የያዘውን የተዛባ 
አመለካከት አሜን ብለው በመቀበልና ራሳቸውንም 
ከተለያዩ ኅብረተሰባዊ ተሳትፎዎች በማግለል፣ 
አረጋዊነትን ‹‹ምንም ማድረግ የማይቻልበት የዕድሜ 
ዘመን›› አድርገው ተቀብለው እንደሚኖሩ እነዚህ 
ጥናቶች አሳይተዋል፡፡ የዕድሜ ዘመን ቆይታን 
ተከትለው የሚከሰቱ ሥነ-ልቦናዊ፣ ማኅበራዊ፣ አካላዊ፣ 
ኢኮኖሚያዊና የጤና ሁኔታ ለውጦች አረጋውያንን 
ለተለያዩ ችግሮች ተጋላጭ ያደርጓቸዋል፡፡  

የችግሩ ዓይነትና ስፋት ቢለያይም በተለያዩ ዓለም 
አካባቢዎች የሚኖሩ አረጋውያን ዘርፈ ብዙ ችግሮች 
እንዳሉባቸው የተባበሩት መንግሥታት ድርጅትና 
በአረጋውያን ላይ አተኩረው የሚሠሩ ተቋማት ይፋ 
የሚያደርጓቸው መረጃዎች ያመለክታሉ፡፡ አረጋውያን 
በዕድሜና በሌሎች ተጓዳኝ ምክንያቶች የተለያዩ ችግሮች 
ያጋጥሟቸዋል፡፡ በተለይም ከኅብረተሰቡ የአስተሳሰብና 
የአኗኗር ዘይቤ መለወጥ ጋር በተያያዘ ከሚደርስባቸው 
ሥነ-ልቦናዊ ድቀትና ከጤና መታወክ ባሻገር ጧሪና 
ደጋፊ በማጣት መሠረታዊ ፍላጎቶቻቸውን እንኳን 
ለማሟላት የሚቸገሩ አረጋውያን በጣም በርካታ 
እንደሆኑም የተለያዩ ጥናቶች ያሳያሉ፡፡ 

አረጋውያን በየዘርፉ አመቺ የሆነ ሁኔታ 
ከተፈጠረላቸው ለረጅም ጊዜ በልዩ ልዩ የእውቀት 
ዘርፍ ያካበቱትን ልምድና ተሞክሮ ተተኪ ለሆነው 
ለአዲሱ ትውልድ በማስተማርና በማስተላለፍ የሀገር 
ህልውና እንዲጠበቅና ታሪክ፣ ልማትና እድገት 
ቀጣይ እንዲሆን ከፍተኛ አስተዋጽኦ ማበርከታቸው 
እሙን ነው፡፡ አረጋውያን በዕድሜያቸው ያካበቱትን 
ዕውቀትና ልምድ እንዲሁም ትምህርታዊ ምክርን 
የማካፈል፣ ማኅበረሰቡን በሚያጋጥሙ ችግሮች ላይ 
መፍትሔ የመፈለግ፣ የሚከሰቱ ግጭቶችን የመዳኘትና 
የማስማማት፣ በአጠቃላይ የአካባቢን ሰላምና ደህንነት 
በማስጠበቅ ረገድ በኩልም ጉልህ ሚና አላቸው፡፡  

ኢትዮጵያውያን አረጋውያንም የዘርፈ ብዙ ችግሮች 
ሰለባዎች ናቸው፡፡ አረጋውያን ካሉባቸው ብዙ ችግሮች 
አንፃር በቂ ነው ባይባልም፣ በአረጋውያን እንክብካቤና 
ድጋፍ በጎ ተግባር ላይ የተሰማሩ የበጎ አድራጎት 
ድርጅቶች አሉ፡፡ ከእነዚህ ተቋማት መካከል አንዱ 
‹‹ክብረ አረጋውያን›› ምግባረ ሰናይ ድርጅት ነው፡፡    

የድርጅቱ መሥራችና ዳይሬክተር ወይዘሮ ወርቅነሽ 
ሙኒኤ፣ ሰውን የመርዳት ተፈጥሯዊ ባህርይና ፍላጎት 
ቢኖራቸውም፣ ይህ ባህርያቸው ‹‹አረጋውያንን 
በመርዳት በጎ ተግባር ላይ ያሰማራኛል›› ብለው አስበው 
አያውቁም ነበር፡፡ በጎ ተግባር ዓይነቱ ብዙ፣ ወሰኑም ሰፊ 
ነውና ወይዘሮ ወርቅነሽ ‹‹ከፈጣሪ የታዘዝኩት›› ባሉት 
ተልዕኮ መነሻነት ለሀገርና ለወገን ብዙ ሠርተው የማምሻ 
ዕድሜያቸውን በጉስቁልናና በመከራ ለማሳለፍ የተገደዱ 
አረጋውያንን ለመርዳት ጉዞውን ጀመሩት፡፡ 

ድርጅቱ የተቋቋመው ከ12 ዓመታት በፊት ነው፡፡ 
‹‹ክብረ የተባለውም ለአረጋውያን ክብር ስለሚገባቸው 
ነው›› ይላሉ ወይዘሮ ወርቅነሽ፡፡ ‹‹ሥራውን ስንጀምር 
‹አረጋውያን፣ አረጋውያን የሚሉ አዲስ ሥራ ይዘው 
የመጡ ሰዎች አሉ› የሚሉን ሰዎች አጋጥመውናል። 
ለግል ጥቅማችን እንደተነሳን የሚያስቡና ዓላማችንን 
ያልተረዱልን ሰዎችም ነበሩ፡፡ ሥራውን የጀመርነው 
በራሳችን ወጪ ነው›› በማለት ሥራው ገና ከጅምሩ 
ፈተና የበዛበት እንደነበር ያስታውሳሉ፡፡ ይሁን እንጂ 
ላጋጠሟቸው ፈተናዎች እጅ ሳይሰጡ ተጉዘው የብዙ 
አረጋውያንን እንባ ማበስ ችለዋል፡፡ 

‹‹ክብረ አረጋውያን›› ምግባረ ሰናይ ድርጅት 
ለአረጋውያን የምግብ፣ የጤና፣ የሕክምና ድጋፍና 
እንክብካቤ የሚያደርግ ሲሆን፣ በአሁኑ ወቅት 
በማዕከሉ ውስጥ 200 አረጋውያን ድጋፍና እንክብካቤ 
እየተደረገላቸው ነው፡፡ በተቋሙ ውስጥ የሚኖሩ 
አረጋውያን በቀን ሦስት ጊዜ ይመገባሉ፤ የሕክምና 
ክትትልና እንክብካቤም ይደረግላቸዋል፡፡ 

ወይዘሮ ወርቅነሽ እንደሚሉት፣ ድርጅቱ የኮሮና 
ቫይረስ (COVID-19) ወረርሽኝ ከመከሰቱ በፊት 
የአረጋውያንን ቤት በማደስ ተግባራት ላይም ይሳተፍ 
ነበር፡፡ በርካታ አረጋውያን በገቢ ማስገኛ ተግባራት 
(Income Generating Activities - IGAs) ላይ 
እንዲሰማሩ በማድረግ  ተጠቃሚ እንዲሆኑ አስችሏል። 
ወደ ማዕከሉ ከሚገቡ አረጋውያን መካከል አብዛኞቹ 
አሳዛኝ ለሆነ ጉስቁልና ተዳርገው የቆዩ ስለሆኑ በማዕከሉ 
የሚደረግላቸው እንክብካቤና ድጋፍ ሁለገብ ነው። 
ድርጅቱ በማዕከሉ ውስጥ ለአረጋውያን እንክብካቤ 
ከማድረግ በተጨማሪ አንዳንዶቹን ድጋፍ አድርጎ 
ወደመጡበት አካባቢ እንዲመለሱ የሚያደርግበት 
አሠራርም አለው፡፡ 

የማዕከሉ የ12 ዓመታት የበጎ አድራጎት ሥራዎች 
ለአረጋውያን እንክብካቤ መሠረት የጣሉ ተግባራት 
እንዲከናወኑና የሚያኮሩ ለውጦች እንዲመዘገቡ 
እንዳስቻለ ወይዘሮ ወርቅነሽ ይናገራሉ፡፡ ‹‹በጣም 
ብዙ ለውጥ አምጥተናል፡፡ ብዙዎች እኛን በማየት 
ለአረጋውያን እንክብካቤ ተግባር ተነስተዋል፡፡ ዛሬ 
አረጋውያንን ሲደግፉ ለሚታዩ ግለሰቦችና ተቋማት 
አርዓያ ሆነናል ብዬ አስባለሁ፡፡ እኛን አይተው ሌሎች 
የእኛን ፈለግ ሲከተሉ እጅግ ያስደስተናል›› በማለት በጎ 
ሥራቸውን ይገልጻሉ፡፡

 ‹‹እኛ ሥራውን ስንጀምር አረጋውያንን የመርዳት 
ተግባራት አሁን ካለበት ደረጃ በጣም ያነሰ ነበር። 
ሌሎችን ከማነሳሳታችን በተጨማሪ አረጋውያን 
ከገቡበት የጉስቁልና ሕይወት ወጥተው ወደ ማዕከሉ 
እንዲገቡና የምግብ፣ መጠለያና ሕክምና አገልግሎት 
እንዲያገኙ ማድረግ ችለናል፡፡ ነገር ግን ገና ብዙ መሥራት 
ስለሚጠበቅብን ብዙ ሠርተናል ብለን አናምንም። 
የአረጋውያን ችግር ብዙ በመሆኑ ብዙ መሥራት 
ይጠበቅብናል፡፡ እውነተኛና የላቀ ለውጥ የሚመጣው 
ብዙ ስንሠራና ልምድ እያካበትን ስንጓዝ ነው›› በማለት 
ያብራራሉ፡፡  

‹‹ክብረ አረጋውያን በአረጋውያን እንክብካቤና 
ጥበቃ ተግባራት ላይ በመሳተፍ ፈር ቀዳጅ ከሆኑ 
ምግባረ ሰናይ ተቋማት መካከል አንዱ በመሆኑ በአሁኑ 
ጊዜ አረጋውያንን ለመርዳት (በቤት እድሳት፣ በምገባ 
አገልግሎት፣ በቁሳቁስ ድጋፍ…) በሚከናወኑ ተግባራት 
ትልቅ ኩራትና ክብር ይሰማዋል፡፡ ለአረጋውያን 

የሚደረግላቸው እንክብካቤ ሀገራችንንና ሕዝቡን 
እንዳይረግሙ አድርጓቸዋል›› ብዬ አምናለሁ የሚሉት 
ወይዘሮ ወርቅነሽ፣ ለሥራው መሳካት የሕዝብና 
የመንግሥት ድጋፍ በዋጋ የማይተመን ትልቅ ግብዓት 
እንደሆነ ይናገራሉ፡፡   

ሕዝብና መንግሥት ለድርጅቱ እያደረገ ስላለው 
ድጋፍ ሲናገሩም ‹‹የሠራነው ሁሉ ከኢትዮጵያ ሕዝብ 
ጋር ያከናወንነው እንጂ ብቻችንን ሆነን አይደለም፤ 
መንግሥትም ቦታ ከመስጠት ጀምሮ ብዙ ድጋፎችን 
አድርጎልናል፡፡ ሚዲያውን ጨምሮ ሁሉም የኅብረተሰብ 
ክፍል እየተባበረን ነው የሠራነው›› ይላሉ፡፡ ‹ክብረ 
አረጋውያን› ለአረጋውያን እንክብካቤ የሚያደርገው 
በዋናነት ከኅብረተሰቡ በሚያገኘው ድጋፍ መሆኑን 
ጠቅሰው፣ ‹‹የኢትዮጵያ ሕዝብ ደግና አዛኝ በመሆኑ 
ሕዝቡ በሚያደርገው ድጋፍ አረጋውያኑ ምግብ፣ ልብስና 
ሕክምና ያገኛሉ፡፡ አረጋውያኑ ድጋፍ የሚደረግላቸው 
በኅብረተሰቡ ነው፡፡ ከኮሮና ቫይረስ ወረርሽኝ መከሰት 
በፊት ድጋፍ የሚያደርጉ አንዳንድ ተቋማት ነበሩ። 
በተለያዩ ጊዜያት ድጋፍ የሚያደርጉልን የፋይናንስ 
ተቋማትም አሉ፡፡ ትንሹን ነገር ፈጣሪ እየባረከልን እዚህ 
ደርሰናል›› በማለት ስለሕዝቡ ድጋፍ ይገልፃሉ፡፡  

የኑሮ ውድነቱ ለአረጋውያኑ በሚቀርበው የምግብና 
የሕክምና አገልግሎት ላይ ጫና ስለማሳደሩ የሚገልጹት 
ወይዘሮ ወርቅነሽ፣ በተለይ የሕክምና ወጪው እጅግ 
ውድ እንደሆነ ይናገራሉ፡፡ እርሳቸው እንደሚገልፁት፣ 
ወደ ማዕከሉ የገቡት አረጋውያን በኑሮ ጉስቁልናና 
በዕድሜ ምክንያት ብዙ የጤና እክሎች ስላሉባቸው 
የሕክምና ወጪያቸው ከፍተኛ ገንዘብ የሚጠይቅ 
ነው፡፡ የሕክምና መድን ቢኖርም የመድኃኒት አቅርቦት 
እጥረት ስላለ፣ ዋጋው ውድ ይሆናል፡፡ ማዕከሉ 
እንክብካቤ የሚደረግላቸውን አረጋውያን ቁጥር 
ለመጨመር በማሰብ እያስገነባው የነበረው ሕንፃ 
በገንዘብ እጥረት ምክንያት ግንባታው ቆሟል፡፡ ‹‹ብዙ 
ችግሮች ቢኖሩብንም በፈጣሪ እርዳታ ተቋቁመናቸው 
አረጋውያኑን የመንከባከብ ሥራችንን አላቋረጥንም። 
ሁልጊዜም ከሚደግፉን ኢትዮጵያውያን ጋር ሆነን፣ 
በፈጣሪ እርዳታ፣ ብዙ አረጋውያንን እየረዳን እዚህ 
ደርሰናል›› ይላሉ፡፡  

ወይዘሮ ወርቅነሽ እንደሚሉት፣ በአሁኑ ወቅት 
መንግሥትን ጨምሮ ግለሰቦችና ተቋማት ለአረጋውያን 
የሚያደርጉት ዘርፈ ብዙ ድጋፍ ተስፋ የሚሰጥና 
የሚያስደስት ነው፡፡ በቅርቡ የ‹‹ክብረ አረጋውያን›› 
ማዕከል አረጋውያን ሁለት ጊዜያት ቤተ- መንግሥት 
ተጠርተው ግብዣ እንደተደረገላቸውና የተደረገላቸው 
ግብዣም አስደሳችና የሚበረታታ እንደሆነ ይናገራሉ። 
ጠቅላይ ሚኒስትር ዶክተር ዐቢይ አሕመድ ሰሞኑን 
ለአረጋውያን ሠርተው ያበረከቱት መኖሪያ ቤት እጅግ 
የሚያስደስትና አረጋውያኑ ትኩረት ማግኘታቸውን 
የሚሳይ እንደሆነም ወይዘሮ ወርቅነሽ ይገልፃሉ፡፡ 

‹‹የአረጋውያንን ችግሮች በቅርበት ተመልከተናል፡፡ 
ብዙና ውስብስብ ችግሮች አሉ፡፡ እነዚህ ሰዎች በግልም 
በተቋምም ሠርተዋቸው ያለፏቸው ሥራዎች በተለያየ 
መልክ ሀገርንና ሕዝብን ጠቅመዋል፡፡ የሀገር ባለውለታ 
የሆኑ ሰዎች በርካታ አስከፊ ችግሮች ሲገጥሟቸው ሀገርና 
ሕዝብን ቢረግሙ አይፈረድባቸውም፡፡ አረጋውያንን 
ተጠቃሚ ለማድረግ ብዙ ሥራ መሥራት ይገባል›› 
በማለት የአረጋውያን ጉዳይ ሰፊ ሥራ እና የሁሉንም 
ኅብረተሰብ ክፍል ትብብር እንደሚጠይቅ  ያስረዳሉ፡፡ 

ወይዘሮ ወርቅነሽ ‹‹የኢትዮጵያ አረጋውያን 
ተከብረው፣ ተመችቷቸው የሚኖሩበት ተሟል 
ተውላቸው እንዲኖሩ፣ በኢትዮጵያዊ ባህላቸውና 
ሃይማኖታቸው መሠረት ተደስተው እንዲኖሩ፣ 
በተደረገላቸው ነገር ኢትዮጵያን እንዲመርቁ እንዲሁም 
ወጣቱ የአረጋውያኑን ምቾት ተመልክቶ አረጋዊነትን 
የሚመኝበት ጊዜ እንዲመጣ ምኞቴ ነው›› በማለት 
ሃሳባቸውን ይቋጫሉ፡፡ 

ለአረጋውያን ክብር የሚተጋው ‹‹ክብረ-አረጋውያን››

በጣም ብዙ ለውጥ 
አምጥተናል፡፡ ብዙዎች 

እኛን በማየት ለአረጋውያን 
እንክብካቤ ተግባር 
ተነስተዋል፡፡ ዛሬ 

አረጋውያንን ሲደግፉ ለሚታዩ 
ግለሰቦችና ተቋማት አርዓያ 

ሆነናል ብዬ አስባለሁ፡፡ እኛን 
አይተው ሌሎች የእኛን ፈለግ 
ሲከተሉ እጅግ ያስደስተናል

ወጣቶች  
ማህበራዊ 

ቴክኖሎጂ የሰው ልጆችን ህይወት በብዙ 
አሻሽሏል፡፡ ጥራት ያለው መረጃና የተቀላጠፈ የመረጃ 
ልውውጥ ከምንፈልገው ይዘት፣ መጠን፤ አይነትና ጊዜ 
አንጻር ጠቀሜታው ዘርፈ ብዙ ነው፡፡ 

ከትምህርት ከጤና፤ ከግብርና እና ከሌሎች 
ዘርፎች አንፃርም የሚሰጠውን ጠቀሜታና የአጠቃቀም 
ሂደቱን ብንመለከት እንደ ዘርፎቹ አይነት ጥቅም ላይ 
የሚውልበት መንገድም ይለያያል፣ የሚጠቀምባቸው 
መሳሪያዎችም እንዲሁ እንደ አገልግሎቱ አይነትና 
ስፋት ይለያያሉ፡፡ 

የመረጃዎቹ አይነት፣ መጠንና ይዘትም እንዲሁ 
አንድ አይደለም፤ ይህም ሲባል በፅሁፍ፣ በምስል፣ 
በድምፅ፣ በቪዲዮ ወዘተ በስፋትና በበቂ ሁኔታ፤ 
የተደራጀ ፈጣን የመረጃ ልውውጥ፤ ለተለያየ 
አገልግሎት እየዋለ መሆኑ አጠያያቂ አይደለም። 

ዓለም አንድ መንደር ሆነች ሲባል በሌላ አገላለፅ 
በኢንፎርሜሽን ኮሚኒኬሽን ቴክኖሎጂ መሰረተ 
ልማት ተሳሰረች ማለት ነው፡፡ የኢንፎርሜሽን 
ኮሚኒኬሽን ቴክኖሎጂ ከሌሎች ቴክኖሎጂዎች ጋር 
ሲነፃፀር ገና በለጋ እድሜው በሰው ልጆች ዘንድ 
ተቀባይነትና እምነት አግኝቷል፡፡

በአጭሩ ተወዷል፤ ስራን አቀላጥፏል፣ ውጣ 
ውረድን ቀንሷል፣ ጉልበትንና  ወጪን ቆጥቧል፤ 
ምርትና ምርታማነትን ጨምሯል፤ በየሰው ጓዳና ቤት 
ድረስ ገብቷል፤ በጥቂት ቁስ አካል የሚፈልጉትን ያህል 
መጠን መረጃ መያዝ፤ ማደራጀት መለዋወጥ ተችሏል።

እንደ ኢትዮጵያ ላሉና በማደግ ላይ ለሚገኙ 
ሀገራት ደግሞ የቴክኖሎጂ ፋይዳው ከምንለው 
በላይ ትልቅ ነው። በተለያዩ ዘርፎች ላይ ቴክኖሎጂን 
በመጠቀም የማደግ ዕድል እንዳላት ሀገር፣ የማህበራዊ 
አገልግሎት አሰጣጥ ለመሻሻል፣ ለትምህርት ለግብርና 
ለጤና ለወታደራዊ አገልግሎት፣ በአጠቃላይ በሁሉም 
ዘርፍ ውጤታማ ለመሆን በቴክኖሎጂ መታገዝ የግድ 
ሆኗል፤ ያለቴክኖሎጂ ያለሙበት መድረስ የማይታሰብ 
ከሆነ ሰነባብቷል።

ወጣት ምስክር አዳነ ተወልዶ ያደገው በሀገሪቱ 
መዲና አዲስ አበባ ነው። ከመጀመሪያ ደረጃ እስከ 12ኛ 
ክፍል በተለምዶ ዊንጌት ተብሎ በሚጠራው አካባቢ 
በሚገኝ ኮከብ በተባለ ትምህርት ቤት ተከታትሏል። 
ትምህርት ቤቱ በአሁኑ ወቅት እንደሌለ ወጣት 
ምስክር ይናገራል።

በትምህርቱ ጎበዝ ከሚባሉ ወይም የደረጃ 
ተማሪዎች መካከል የነበረው ምስክር በ12ኛ ክፍል 
ሀገር አቀፍ ፈተና ጥሩ ውጤት በማስመዝገብ የከፍተኛ 
ትምህርቱን ለመከታተል ባህርዳር ዩኒቨርሲቲን 
ተቀላቅሏል።

በ2000 ዓ.ም ለትምህርት ባህርዳር የደረሰው 
ምስክር፣ ባህርዳር ዩኒቨርሲቲ አሁን ላለኝ ማንነት 
ትልቅ መሰረት የያዝኩበት ነው ይላል፤ ወጣት ምስክር 
እንደሚናገረው፤ ከልጅነቱ ጀምሮ ኮሚፒዩተር 
የመማር ፍላጎት የነበረው ቢሆንም እርሱ ባህርዳር 
ዩንቨርሲቲ ሲቀላቀል በጊቢው ይሰጥ ያልነበረው 
የኮምፒውተር ሳይንስና ኢንጅነሪንግ የትምህርት 
ፕሮግራም እንደ አጋጣሚ ሆኖ እርሱ ዩኒቨርሲቲውን 
በተቀላቀለበት ዓመት መጀመሩን እንደ መልካም 
አጋጣሚ ቆጥሮታል።

ለትምህርት ፕሮግራሙ የመጀመሪያ ተማሪዎች 
እንደመሆናቸው በከፍተኛ ትኩረት ነበር 
''ትምህርታችንን እንድንከታተል ያደረጉን"" የሚለው 
ምስክር የነበሩት መምህራን በዘርፉ በቂ እውቀት 
ያላቸው ስለነበሩ  የዳበረ ዕውቀት ይዘን እንድንወጣ 
አግዘውናል ይላል።

‹‹በልጅነቴ በዋናነት ለመሆን እመኝ የነበረው 
አስትሮኖመር ነበር›› የሚለው ወጣት ምስክር 
ኢትዮጵያ ውስጥ በዘርፉ ውጤታማ ለመሆን ከባድ 
ነው ብሎ በማሰብ ትኩረቱን በኮምፒውተር ላይ 
ማድረጉን ይናገራል።

ሃርድዌር ለሆኑ ነገሮች ትኩረት ይሰጥ የነበረው 
ምስክር ባህርዳር ዩንቨርሲቲ የሁለተኛ ዓመት ተማሪ 

በነበረበት ወቅት ሁለት ወር ለሚቆይ የተግባር 
ልምምድ አንድ መስሪያ በሄደበት ወቅት ከታዘበው 
ነገር በመነሳት ኢትዮጵያ ውስጥ የሃርድዌር ማቴሪያል 
እጥረት መኖሩን በመገንዘብ ትኩረቱን ሙሉ በሙሉ 
ሶፍትዌር ላይ በማድረግ እንቅስቃሴ ስለመጀመሩ 
ይናገራል።

''አንድ ኮምፒውተር እና ኢንተርኔት ካለ ዓለም 
በመዳፍ ላይ እንዳለች አድርጌ ወሰድኩ፤ በቀላሉ 
ኮምፒውተርና ኢንተርኔት ማግኘት ከቻልኩ የራሴን 
ሥራ መፍጠር እና ማደግ እችላለሁ ብዬ በማሰብ 
በዩኒቨርሲቲ ቆይታዬ ትኩረቴን ሙሉ በሙሉ 
ሶፍትዌር ላይ አደረኩ፡፡ ይህም ዛሬ ላይ ደርሶ 
ውጤታማ እንድሆን አድርጎኛል ›› ሲል ይናገራል። 

ሙያ ሎጂ ስለተሰኘው የፈጠራ ሥራው ወጣት 
ምስክር ሲናገር፤‹‹ ለአንድ የፕሮጀክት ሥራ  የካሜራ 
ባለሙያ ስንፈልግ፤ የምንፈልገውን ብቃት ያለው 
ባለሙያ ማግኘት አልቻልንም፡፡ ለዚህ ደግሞ ብቁ 
የሆኑ የፎቶግራፍና ቪዲዮ ማሰልጠኛ ተቋማት 
ባለመኖራቸው መሆኑ ተረዳን፡፡

 የፎቶግራፍ ትምህርት ደግሞ በኢትዮጵያ ውስጥ 
ይሰጡ የነበሩት ሶስት የማይሞሉ ተቋማት ነበሩ፡፡ 
እነርሱም ቢሆን ያሉት አዲስ አበባ ከተማ እንጂ ክፍለ 
ሀገር አገልግሎት አይሰጡም፡፡ በዚህ አጋጣሚ መነሻ 
ሰዎች ባሉበት ሙያ መማር እንዲችሉ በማሰብ ይህንን 
በመቅረጽ ወደ ሥራ ገባሁ›› ይላል የሙያ ጥንስሱን 
ሲያስታውስ፡፡

ይህንንም መነሻ በማድረግ ሙያሎጂ የተሰኘውን 
የኦላይን የስልጠና ማዕከል መመስረቱን ያስረዳል። 
በዚህ የቴክኖሎጂ ውጤት የተለያዩ ሙያዎችን 
ሰዎች ባሉበት ሆነው መማር እንዲችሉ ዕድሉን 
መመቻቸት ችለናል የሚለው ወጣቱ በኢትዮጵያ 
ደግሞ ሰዎች ውጤታማ መሆን እንዳይችሉ አንዱ 
ችግር ቋንቋ  መሆኑንና ይህንኑ ለመቅረፍ በአማርኛ 
ቋንቋ አገልግሎት በመስጠት የተለያዩ ሙያዎችን 
ኢትዮጵያውያን መማር እንዲችሉ ጥረት እያደረገ 
እንደሆነ ተነግሯል።

ሙያ ሎጂ የቴክኖሎጂ ፈጠራ ውጤት ለብዙዎች 
እያበረከተ ያለው አስተዋጽኦ በቀላሉ የሚታይ 
አይደለም የሚለው ወጣቱ ድርጅቱ 17 ለሚሆኑ 
ሰዎች የሥራ ዕድል መፍጠር እንደቻለ ተናግሮ በስሩ 
ከፈጠረው የሥራ ዕድል በተጨማሪ በቴክኖሎጂ 
ተጠቅመው ብዙዎች የሙያና የሥራ ባለቤት እንዲሆኑ 

ማድረግ እንደቻለ፤ ይህም ትልቅ ደስታ የሚሰጠው 
ነገር እንደሆነ ገልጿል።

አሁን ባለው ሁኔታ ወጣቶች ከሁለተኛ ደረጃ 
ትምህርት በኋላ ዩኒቨርሲቲ የመግባት ምጣኔያቸው 
እየቀነሰ ነው የሚለው ወጣት ምስክር ዩንቨርሲቲ 
መግባት ብቸኛ አማራጭ እንዳልሆነና ማንም ሰው 
የተለያየ ሙያ በመማር እራሱን ማሳደግና መለወጥ 
እንደሚችል ያለውን እምነት ይናገራል። ለዚህም 
በፈጠረው ቴክኖሎጂ አማካኝነት በተለያየ የሙያ 
መስክ በቂ እውቀት ያላቸውን ባለሙያዎች በመጠቀም 
በሚያውቁት ቋንቋ ሙያ ተምረው ወደ ሥራ መስክ 
እንዲሰማሩ መንገዱን መክፈቱን ይናገራል።

አሁን ሁላችንም እየሄድን ያለነው ወደ ቴክኖሎጂ 
ነው የሚለው ወጣት ምስክር፤ ከፍተኛ የሆነ ገንዘብ 
የሚንቀሳቀስበት ዘርፍ በመሆኑ አንድ ሰው በቂ 
የቴክኖሎጂ እውቀት ማዳበር ከቻለ ብዙ ዕድሎች 
አሉት ይላል። ከኢትዮጵያ አንፃር እንኳ በግልም ሆነ 
በተቋም ደረጃ ከፍተኛ ገንዘብ የሚያገኘው በቴክኖሎጂ 
ላይ የተሰማራ  ሰው እንደሆነና  በዚህ ረገድም 
ወጣቶች እራሳቸውን ማብቃት እንደሚጠበቅባቸው  
ይመክራል።

የኢትዮጵያ ኢኮኖሚ በፍጥነት እያደገ እንዳለ 
የሚናገረው ወጣት ምስክር፤ ይህም ለወጣቶች ብዙ 
ዕድል ይዞ  እንደሚመጣ ያስረዳል፡፡ ከኢኮኖሚው 
ትሩፋቶችም ለመጠቀምም ወጣቶች አቅደው 
መንቀሳቀስ እንደሚጠበቅባቸው ይናገራል፡፡

ነገር ግን ብዙዎች ወጣት የቴክኖሎጂ ባለሙያዎች 
በካፒታል እጦት, በቶሎ ተስፋ በመቁረጥ እና 
የንግድ ትምህርት እጦትና መሰል እንቅፋቶች 
ስለሚያጋጥሟቸው እነዚህን ተግዳሮቶች አልፈው 
ውጤታማ ለመሆን እንደሚቸገሩ ይገልጻል። ሆኖም 
ወጣቶች የሚገጥሟቸውን ተግዳሮቶች ተቋቁመው 
ማለፍ እንደሚገባቸው ምክሩን ይለግሳል፡፡

ከዚህ ቀደም አብዛኖቹ  ሶፍትዌሮች ከውጭ 
ተገዝተው የሚመጡ ነበሩ የሚለው ወጣት ምስክር 
በዚህም ብዙ ሚሊዮን ዶለር ሀገሪቱ  ስታጣ 
እንደቆየች ያስረዳል፡፡ ሆኖም እሱን በመሰሉ ወጣቶች  
የሚበለፅጉ ሶፍትዌሮች የውጭ ምንዛሬ በማስቀረት 
እያበረከቱት ያለው አስተዋጽኦ ከፍተኛ መሆኑን 
ይናገራል። ቴክኖሎጂ በጥቂት የሰው ሀይልና ቦታ 
ትላልቅ ሥራዎች ለመስራት ምቹ መሆኑ ዘርፉን በብዙ 
ተመራጭ እንደሚያደርገው ይናገራል።

 ጊዜው ሰዎችን በአንድም ሆነ  በሌላም መንገድ 
ለቴክኖሎጂ ተጋላጭ የሚያደርጋቸው ቢሆንም 
አብዛኛው ሰው ግን የቴክኖሎጂ ተጠቃሚ እንጂ 
ወደ ገንዘብ ለውጦ ለመጠቀም ብዙም ሙከራ 
እንደማያደርግ ይናገራል፡፡ ሚስጢሩ የገባቸው ግን  
ቢዝነስ አድርገውት እየተለወጡ ይገኛሉ ይላል። 

በኢትዮጵያ ቴክኖሎጂ ለሀገር ዕድገት ትልቅ 
አስተዋጽኦ እያበረከተ እንዳለ የሚናገረው ወጣት 
ምስክር በተለይ ቴሌ፣ ባንክ፣ ከፊት ለሚጠብቃቸው 
ውድድር በማሰብ ለቴክኖሎጂ ቅርብ እየሆኑና 
በራቸውን እየከፈቱ መምጣታቸው ትልቅ ነገር ነው 
ይላል። እነዚህ ተቋማት በዘርፉ ብዙ የቴክኖሎጂ 
የሰው ኃይል ቀጥረው የማሰራት አቅማቸው የተሻለ 
በመሆኑ በዘርፉ የሥራ ዕድል የሚከፍት ነው ይላል።  

የተለያዩ የቴክኖሎጂ ኩባንያዎች እየተስፋፉ 
እየመጡ ነው የሚለው ምስክር በትራንስፖርት እና  
በእቃ ማድረስ /Delivery/ ላይ የተሰማሩ ድርጅቶችም 
በተመሳሳይ ቴክኖሎጂን የሚጠቀሙ ተቋማት 
እየሆኑ መምጣታቸውን ያስረዳል፡፡ እነዚህ ተቋማት 
ቢያንስ በአማካይ ከ20 እስከ 30 ሰው ቀጥረው 
እንደሚያሰሩም ያስረዳል። ነገር ግን አገልግሎቱ 
በመዲናዋ ብቻ የተገደበ መሆኑ አብቅቶ በክልል 
ከተሞች ላይም መስፋፋት እንዳለበት ይናገራል።    

ወጣት ምስክር እንደሚናገረው፤ ኢትዮጵያ ውስጥ 
ያለ ቴክኖሎጂ በትምህርት መቶ ሚሊዮን ህዝብ 
ማስተማር  እንዲሁም በጤናው ዘርፍ ቁጥሩ ከፍተኛ 
ለሆነ ህዝብ ህክምና ተደራሽ ማድረግ አይቻልም። 
በግብርናውም  በቴክኖሎጂ ተጠቅመን ካልሰራን 
በሚሊዮን የሚቆጠር ህዝብ መመገብ አይታሰብም፡፡ 
ትልቅ ቁጥር ያለው ህዝብ ነው ያለውና ወደ እያንዳንዱ 
ቤት መድረስ የሚቻለው በቴክኖሎጂ ነው፡፡ ስለዚህ 
ከምንም በላይ እንደ ሀገር ለዘርፉ ትኩረት መስጠት 
የውዴታ ግዴታ ነው፡፡ ለዚህም ጊዜው አሁን ነው 
ይላል።

ወጣት ምስክር እንደሚለውም በኢትዮጵያ 
በቴክኖሎጂ ላይ የሚሰሩ ተቋማት ጨምረዋል። 
የመንግሥት መስሪያ ቤቶች አገልግሎታቸውን 
በቴክኖሎጂ የተደገፈ ለማድረግ ጥረት እያደረጉ ነው። 
ቢሆንም አብሮ መስራት ላይ ችግር እንዳለባቸው 
የሚናገረው ወጣት ምስክር፤ ኢኖቬሽን ሚኒስቴር፣ 
ገቢዎችና ሌሎችም ተቋማት በራሳቸው መንገድ 
ነው የሚሄዱት፡፡ ይህ በዘርፉ ውጤታማ ለመሆን 
የሚወስደውን ጊዜ ረዥም እንደሚያደርገውና  
እርስበርስ ተነቦ መስራት የሚቻልበት መንገድ 
መፍጠር እንደሚያስፈልግም ይናገራል።

ቴክኖሎጂ በባህሪው የሚታይ ውጤት 
ለመምጣት ጊዜ ሊወስድ ይችላል፣ ስለዚህም ገና 
በጅምር እያለ ከተኮረኮመ ማደግ እንደማይችል እና 
አዲስ የተገኘን የቴክኖሎጂ ውጤት የማያዋጣና 
መጥፎ አድርጎ በመውሰድ ከመግፋት ይልቅ ተስፋ 
ሰንቆ በመበረታታት ብዙ ነገር ማትረፍ እንደሚቻል 
ያስረዳል።

ኢትዮጵያ ያላት አማራጭ ቴክኖሎጂን መጠቀም 
እንደሆነ የሚናገረው ምስክር ለዚህ ደግሞ ትምህርት 
ወሳኝ መሆኑንና  የሰው ልጅ የሚቀየረው በመማር  
ብቻ መሆኑን ያስረዳል።  ለትምህርት ደግሞ 
ቴክኖሎጂ ትልቁ  መፍትሔ ነው ይላል። 

ስለዚህ ኢትዮጵያ ውስጥ ሰዎችን ቴክኖሎጂን 
ተጠቅሞ በማስተማር ብዙዎችን መለወጥ እና የሥራ 
ዕድል ተጠቃሚ ማድረግ ፍላጎቱ መሆኑን ተናግሯል።  

‹‹ወጣቶች ህይወታቸውን ለመቀየር ከፈለጉ ቀላሉ 
መንገድ ቴክኖሎጂ ነው። ኮምፒዩተር በመጠቀም 
ህይወታቸውን መለወጥ ይችላሉ፡፡ ግን ጊዜና ትጋት 
ይፈልጋል ››የሚለው ምስክር በቴክኖሎጂ ዘርፍ ደግሞ 
ገደብ የሚባል ነገር እንደሌለና  ከሌላው ሙያ በበለጠ 
ደግሞ ዓለም አቀፍ ተቀባይነቱ ከፍተኛ መሆኑንም 
ያስረዳል፡፡

ስለዚህ ወጣቶች ለትንሽ ጊዜ ተቸግረውና 
መስዋዕትነት ከፍለው ትልቅ ውጤት ለማየት ዝግጁ 
መሆን እንዳለባቸው መልዕክቱን ያስተላልፋል።

ክብረአብ በላቸው 

ወጣቶችና ቴክኖሎጂ   

የምድር በረከት

በማዕድን ሀብታቸው ከሚታወቁት ክልሎች 
መካከል የደቡብ ምዕራብ ኢትዮጵያ ክልል ይጠቀሳል። 
ክልሉ በትኩረት ከሚሠራባቸው ማዕድናት መካከል 
የመጀመሪያዎቹ እንደ ወርቅ ያሉት የኤክስፖርት 
ማዕድናት ናቸው፤ እንደ ድንጋይ ከሰል ባሉት 
የኢንዱስትሪ ግብአት ማዕድናት ላይም በትኩረት 
እየሠራ ይገኛል፡፡ በአሁኑ ወቅትም በመቶ ሺዎች ቶን 
የሚገመት ለኢንዱስትሪ ግብአት የሚውል የድንጋይ 
ከሰል በክልሉ እየተመረተ ይገኛል፡፡ የኮንስትራክሽን 
ግብአት ማዕድናት ልማትም ሌላው ክልሉ በስፋት 
የሚንቀሳቀስበት የማዕድን ልማት ዘርፍ ነው፡፡ 

ከክልሉ በተለይ በወርቅና የድንጋይ ከሰል ልማቱ 
በእጅጉ ይታወቃል፡፡ በዚህም ከክልሉ አልፎ ለሀገር 
ምጣኔ ሀብት አስተዋጽኦ እያደረገም ይገኛል፡፡ ክልሉ 
በማዕድን ሀብት በሚገባ የሚታወቅባቸውን እነዚህን 
የወርቅና የድንጋይ ከሰል ማዕድናትን በማልማት 
በኩል በስፋት እየሠራ መሆኑን የክልሉ ማዕድንና 
ኢነርጂ ልማት ኤጀንሲ ዋና ዳይሬክተር አቶ 
ገብረማርያም ሰጠኝ ይገልጻሉ፡፡ 

 ዋና ዳይሬክተሩ  በክልሉ በማዕድኑ ዘርፉ ትኩረት 
ተደርጎ የተሠራባቸውን ዋና ዋና ተግባራትና የ2015 
በጀት አመት የክልሉን የማዕድን ዘርፍ አጠቃላይ 
አፈጻጸምን በሚመለከት በተለይ ለኢትዮጵያ 
ፕሬስ ድርጅት በገለጹበት ወቅት፤ «በማዕድን ዘርፉ 
የማኅበረሰቡን ተጠቃሚነት ከማረጋገጥ አኳያም 
ለውጦች ተመዝግበዋል» የሚሉት ዋና ዳይሬክተሩ፤ 
ከሥራ ዕድል ፈጠራ እስከ መሠረተ ልማት መሟላት 
ድረስ በርካታ ስኬቶች መመዝገባቸውንም ይገልፃሉ። 
በተለይ በወርቅ ማዕድን ልማት ዙሪያ  ማኅበረሰቡን 
ተጠቃሚ በማድረግ በኩል የተገኘው ስኬት ተጠቃሽ 
ስለመሆኑም በምሳሌነት ይጠቅሳሉ፡፡ 

«ወርቅ እንደ ሀገር ትልቅ አቅም እየፈጠረ የሚገኝ 
ነው» ሲባል ወርቅ አምራች ክልሎች ለብሔራዊ ባንክ 
ምን ያህል ወርቅ አስገብተው የውጭ ምንዛሬ እያስገኙ 
ነው የሚለው ይታያል የሚሉት ዳይሬክተሩ፤ ከዚህ 
ሀገራዊ ፋይዳው አኳያም የደቡብ ምዕራብ ኢትዮጵያ 
ሕዝቦች ክልልም በዘርፉ የራሱን ዐሻራ እያኖረ 
መሆኑን ይናገራሉ፡፡  

የማዕድን ዘርፉ /የወርቅ ልማቱ/ በሕገወጦችና 
በሰላም እጦት እየተፈተነ ስለመሆኑ መረጃዎች 
ይጠቁማሉ። ዋና ዳይሬክተሩም በክልሉ በወርቅ 
ልማት ላይ ሕገወጥነት መንሰራፋቱን ይጠቅሳሉ፡፡ 
ችግሩ በአመታዊ የወርቅ ምርት አቅርቦት እቅድ ላይ 
አሉታዊ ተጽእኖ እያሳረፈ መሆኑን ይገልጸሉ፡፡

 ክልሉ እስከዛሬ ለብሔራዊ ባንክ ከሚያቀርበው 
የወርቅ ምርት አኳያ የዘንድሮው አፈጻጸም በተለያዩ 
ምክንያቶች እጅግ ያነሰ መሆኑን ጠቅሰው፣ ቀደም 
ባሉት ጊዜያት ግን ከአካባቢው በተለይ በ2003 እና 
2004 ዓ.ም/ ክልሉ ባልተመሠረተበት ወቅት/  የታየው 
አፈጻጸም እስከ 800 ኪሎግራም የሚደርስ እንደነበርና 
ይህም የተሻለ አፈጻጸም መሆኑን ያስታወሳሉ፡፡ 
በወርቅ ላይ በተፈጠሩ ሕገወጥ ድርጊቶችና በሌሎች 
ችግሮች ሳቢያ ዘንድሮ የሚፈለገውን የወርቅ መጠን 
ለብሔራዊ ባንክ ማቅረብ እንዳልተቻለ ይገልፃሉ።  
ከእቅድ አፈፃፀም አንፃር ሲመዘንም የእቅድ  ግማሽ 
ያህሉ እንኳን መፈፀም እንዳልተቻለም ጠቁመዋል፡፡

እሳቸው እንዳሉት፤ የክልሉ እቅድ፣ በ2015 በጀት 
አመት ለብሔራዊ ባንክ 450 ኪሎ ግራም ወርቅ 
ማቅረብ ነበር፤ የቀረበው ግን 67 ኪሎ ግራም ብቻ 
ነው፡፡ ይህ ማለት በመቶኛ ሲሰላ 14ነጥብ 8 በመቶ 
ብቻ ነው። ለጉድለቱ ምክንያቶቹ በርካታ ሲሆኑ፤ 
ከእነዚህም ውስጥ የጸጥታ ችግር፤ የሕገወጥነት 
መስፋፋትና የመሠረተ ልማት ችግሮች ይጠቀሳሉ፡፡   

እንደ ዋና ዳይሬክተሩ ማብራሪያ፤ በክልሉ ካሉት 
ስድስት ዞኖች ወርቅ የሚመረተው በምዕራብ ኦሞ 
ዞን እና ቤሮ ወረዳ ብቻ ነው፡፡ በእነዚህ ወረዳዎችና 
ዞኖች አካባቢ ደግሞ ተደጋጋሚ የጸጥታ ችግሮች 
ያጋጥማሉ። አካባቢዎቹ ከደቡብ ሱዳንና ከጋምቤላ 
ጋር የሚዋሰኑ በመሆናቸው ችግሩ ሰፋ ይላል፡፡ 

በአርብቶ አደሩ መካከል ግጭት መከሰቱም ሌላው 
ፈተና ነው፡፡ 

የወርቅ ምርቱ ለብሔራዊ ባንክ እንዳይደርስ 
ያደረገው በማኅበር ተደራጅተው በማምረትና 
በግብይት ላይ የሚሠሩ አካላት በትክክል  ወደ 
ብሔራዊ ባንክ አለማምጣቸው መሆኑን ጠቅሰው፣ 
እነዚህ አካላት ከብሔራዊ ባንክ ይልቅ ምርጫቸው 
በሕገ ወጥ መንገድ ዝውውር ማድረግ መሆኑን 
ገልጸዋል፡፡ ይህ ችግር የወርቅ  እቅድ የሚፈለገውን 
ውጤት እንዳይመጣ እንቅፋት መሆኑን ይጠቁማሉ። 
ችግሩን ለመፍታትም የመፍትሔ እርምጃዎች 
ተወስደዋል። በዋናነትም በክልሉ ርዕሰ መስተዳድር 
የሚመራ ግብረኃይል ተቋቁሞ እየተሠራ ነው፡፡ 

የተወሰዱ እርምጃዎች  
ሕገወጦችን መከላከል እንደ ሀገር በአቅጣጫ 

የወረደ መሆኑን የጠቀሱት ዋና ዳይሬክተሩ፤ 
ትግበራው የሚከናወነው በክልሎች እስከ ታችኛው 

መዋቅር ድረስ በመቀናጀት መሆኑን ያነሳሉ፡
፡ በመሆኑም ክልሉ ይህንን አቅጣጫ ተከትሎ 
በግብረኃይሉ በኩል እቅድ ነድፎ ካለፈው መጋቢት 
ወር ጀምሮ ወደ ተግባር መግባቱን ይናገራሉ፡
፡ በሂደቱም የተለያዩ እርምጃዎች መወሰዳቸውን 
ይገልፃሉ፡፡ የመጀመሪያው በማዕድን ልማት በተሰማሩ 
ማኅበራት እና በአዟሪዎች ላይ የተወሰደው እርምጃ 
እንደሆነ ይገልፃሉ፡፡ 

በወርቅ ፍለጋና የግብይት ሥርዓት ሰንሰለት 
ውስጥ የተሰማሩት ማኅበራት ከ20 በላይ 
መሆናቸውን የሚገልጹት ዳይሬክተሩ፤ ከእነዚህ 
ማኅበራት ውስጥ ሁለቱ ብቻ በሥራቸው እንዲቀጥሉ 
መደረጉን ተናግረዋል፡፡ ከ18 በላይ የሚሆኑት ግን 
እገዳ እንደተጣለባቸው አስታውቀዋል፡፡

«በግብረ ኃይሉ ውሳኔ መሠረት በወርቅ ማዕድን 
ፍለጋና ልማት የተሰማሩ ማኅበራት ለብሔራዊ ባንክ 
ከአንድ ኪሎግራም በታች ወርቅ ማቅረብ አይችሉም» 
የሚሉት ዳይሬክተሩ፤ በዚህ ድንጋጌ መሠረት 
አፈፃፀማቸው ዝቅተኛ በሆነ ማኅበራት ላይ እርምጃ 
እንደተወሰደባቸው አስታውቀዋል፡፡ በተመሳሳይ 
የቁፋሮ ቦታ ተሰጥቷቸው ወደ ልማት ሳይገቡ የቀሩና 
የማይሆን ቦታ ተሰጥቷቸው ቅያሬ ወስደው ሥራ 
ያልጀመሩ ማኅበራትም መኖራቸውን ጠቅሰው፣ 
እነዚህም  የእገዳው አካል እንዲሆኑ መደረጉን 
ጠቁመዋል፡፡ በዚህ ውሳኔ ላይ ቅሬታዎች እየቀረቡ 
መሆኑን አንስተውም፣  ግብረኃይሉ  ያቀረቡትን 
ቅሬታ መርምሮ ውሳኔ እንደሚሰጥ ገልፀዋል፡፡ 

እርምጃ ከተወሰደባቸው የዘርፉ አንቀሳቃሾች 
መካከል ‹‹ፒኤል ሲ›› ተብለው በፌዴራል ደረጃ 
ፈቃድ የሚሰጣቸው አሁን ደግሞ በአዟሪነት 
የተመዘገቡ መሆናቸውን ጠቅሰው፣ ከተመዘገቡት 
44 አዟሪዎች ውስጥ 21 የሚሆኑት የንግድ ፈቃዳቸው 
ተሰርዟል፤  በ16ቱ ላይ ደግሞ የማስጠንቀቂያ 
እርምጃ ተወስዷል ብለዋል፡፡ የማቅረብ አቅማቸው 
ተፈትሾ አፈፃፀማቸው ካልተሻሻለ ሙሉ እገዳ 
እንደሚጣልባቸው አመልክተው፣ መስፈርቱን 
ሲያሟሉ ግን ማስጠንቀቂያው የሚነሳ ይሆናል 
ይላሉ፡፡ ችግሩን ከመሠረቱ ለመፍታትም በዘርፉ 
የተሰማሩትን አካላት የማብቃትና ግንዛቤ የማስጨበጥ 
ተግባር እየተሠራ መሆኑንም አስታውቀዋል።

ከእርምጃ በኋላ የመጡ ለውጦች 
ሕገ ወጥነትን መከላከል መሠረት በማድረግ 

በክልሉ የማዕድን ልማት ዙሪያ ለውጦች 
መምጣታቸውን ዋና ዳይሬክተሩ ጠቅሰዋል፤ ከጥር 
እስከ መጋቢት ባሉት 3 ወራት ወደ ብሔራዊ ባንክ 
የገባው  የወርቅ መጠን ሦስት ኪሎ ግራም ብቻ 
እንደነበር አስታውሰው፤  ግብረ ኃይል ተቋቁሞ 
ወደ ሥራ ከገባ በኋላ ግን ነገሮች መቀየራቸውን ነው 
የገለጹት፡፡ በጥቂት የወርቅ አቅራቢዎችም ከሚያዝያ 
እስከ ሰኔ መጨረሻ ድረስ  21 ኪሎ ግራም ወርቅ ወደ 
ብሔራው ባንክ ማስገባት መቻሉን ይናገራሉ፡፡ 

ሌሎች የማዕድን ሀብቶች
ክልሉ ከወርቅ ሀብት ውጪ በማዕድኑ ዘርፍ 

የበለጸገ እንደሆነ መረጃዎች ያመላክታሉ፡፡ አሁን ላይ 
ከኢንዱስትሪ ማዕድናት አንጻር ጥቅም ላይ እየዋለ 
ያለው የድንጋይ ከሰል ሲሆን፤ በእዚህም አምራቾች 
በዳዎሮና ኮንታ ዞኖች በስፋት እያመረቱ ይገኛሉ። 
የተወሰኑት ደግሞ የቅኝትና ጥናት ፈቃድ ወስደው 
ለመሥራት እየተጉ ናቸው፡፡ በ2015 በጀት አመት 
250 ሺህ ቶን ለማቅረብ ታቅዶ፣ 209 ሺህ 398 ቶን 
ማቅረብ ተችሏል፡፡ በዚህም የእቅዱን 83 ነጥብ 7 
በመቶ ማቅረብ የተቻለበት ሁኔታም ተፈጥሯል፡፡ 

በተጠናቀቀው የበጀት ዓመት ከተከናወኑ 
የማዕድን ልማት ሥራዎች መካከል በድንጋይ 
ከሰል ንዑስ ዘርፍ የተከናወነው ቀዳሚው እንደሆነ 
የተናገሩት ዳይሬክተሩ፤ በክልሉ እስካሁን ባለው 
መረጃ በድንጋይ ከሰል ማምረትና ግብይት ላይ 
ለመሰማራት ፍላጎት ያቀረቡት 184 መሆናቸውን 
ገልፀዋል። ወደ ሥራው እንዲገቡ የተፈቀደላቸው 
ግን 72ቱ ብቻ መሆናቸውን ይናገራሉ። በድንጋይ 
ከሰል ልማቱ ላይ የተሰማሩት በሙሉ አቅማቸው ወደ 

ጽጌረዳ ጫንያለው

 በሕገወጦች የተፈተነው የክልሉ የወርቅ ማዕድን
ምርት ባይገቡም አንዱ ድርጅት ብቻ በሰዓት እስከ 
150 ቶን እንደሚያመርት ይጠቅሳሉ። 

በተመሳሳይ ከኮንስትራክሽን ማዕድናት አቅርቦት 
አንጻር  420 ሺህ ሜትር ኩብ ማዕድን ለማቅረብ 
ታቅዶ 332ሺህ 898ነጥብ 2 ሜትር ኩብ ማቅረብ 
መቻሉን የሚናገሩት አቶ ገብረማርያም፣ ይህም 
ከእቅዱ 79 ነጥብ 2 በመቶ መፈጸም የተቻለበት 
እንደሆነ ይናገራሉ። ከዚህም መረዳት የሚቻለው 
ከወርቅ ውጪ ባሉት ማዕድናት ላይ የተከናወነው 
ተግባር የተሻለ የአፈፃፀም አቅም የታየበት መሆኑን 
ይናገራሉ፡፡  

ያጋጠሙ ችግሮች 
እሳቸው እንዳሉት፤ በክልሉ የወርቅ ምርትንም 

ሆነ ሌሎች ማዕድናትን አምርቶ ተገቢውን ጥቅም 
ለማግኘት ፈተና የሆኑ በርካታ ችግሮች አሉ፡፡ 
ክልሉን በእጅጉ የፈተኑት የሕገወጥነት መንሰራፋት፣  
የጸጥታና የመሠረተ ልማት ችግሮች ናቸው፡፡ 

ይህንንም በዋናነት ወርቅ በብዛት 
የሚቀርብባቸውን አራት ቀበሌዎችን ብቻ ለአብነት 
በመጥቀስ ሲያብራሩም፤ የመሠረተ ልማት ችግር 
በእጅጉ ፈተና መሆኑን ጠቁመዋል፡፡ አካባቢዎቹ 
ምንም ዓይነት የመሠረተ ልማት እንደሌለባቸውም 
ገልፀዋል።  በ2007 ዓ.ም በፌዴራል መንግሥት 
አስፋልት እንዲሆን ታምኖበት ቤቶች ፈርሰው 
ጭምር መሠረተ ልማት የሚገነባበት ስፍራ ለግንባታ 
ዝግጁ ቢደረግም፣ ግንባታዎቹ  እስካሁን ድረስ 
እንዳልተጀመሩም ገልጸዋል፡፡  ለችግሩ እልባት 
ለመስጠት ከፌዴራል ማዕድን ሚኒስቴር ጋር 
በመነጋገር መፍትሔዎችን ለማምጣት ሙከራ 
እንደሚደረግ ጠቅሰው፣ ይህ ካልሆነ ሀብቱ በአግባቡ  
ለምቶ ለሀገር ኢኮኖሚ መዋል እንደማይችል 
ይናገራሉ፡፡ 

«ሕገወጦችም ሀገርን በተለያየ መልኩ እየፈተኑ 
ይገኛሉ» ሲሉ ዋና ዳይሬክተሩ ያስገነዝባሉ፤ ይህን 
ሕገወጥነት ለመቆጣጠር እንደ ሀገር እየተወሰደ ባለው 
እርምጃ ለውጦች እየታዩ ቢሆኑም አሁንም ጠንካራ 
መፍትሔ እንደሚሻ ይገልፃሉ። ሌላው የጸጥታ ጉዳይ 
መሆኑን ጠቅሰው፣ ይህም  ብዙ ሥራ ይጠይቃል 
ይላሉ፡፡  እንደ መንግሥት፤ እንደ ማኅበረሰብና ዘርፉን 
እንደሚመለከተው አካል ብዙ መሥራት ይጠበቃል 
ሲሉም አስተያየታቸውን ይሰጣሉ፡፡ ሁሉም ለሀገሩ 
ብሎ የበኩሉን አስተዋፅኦ ማድረግ ካልቻለ በስተቀር 
ፈተናው በቀላሉ እንደማይታልፍም አስገንዝበዋል፡፡ 

የቀጣይ እቅድ
እንደ ዋና ዳይሬክተሩ ገለፃ፤ እነዚህ የማዕድን 

ልማቱ ተግዳሮቶች በቀጣይም ፈተና  ሊሆኑ 
ይችላሉ፤ ችግሩን በዘላቂነት ለመፍታት  ብዙ 
መሥራት ያስፈልጋል፡፡ አሁን እንደ ክልል በርካታ 
አምራችና አዟሪዎች የታገዱበት ሁኔታ ተፈጥሯል፡፡ 
በአሁኑ ወቅት ወርቅ ለብሔራዊ ባንክ የሚያቀርቡት 
ጥቂት ናቸው፡፡  እቅድን ከመጠን በላይ መለጠጡ 
ተገቢነት እንደሌለው ይታመናል። ጥሩ መደላደሎች 
እስኪፈጠሩ ድረስ ከእቅድ በላይ ይሠራል በሚል 
በዚህ ዓመት እንደ ክልል የተያዘው ከአምናው በቀነሰ 
መልኩ ነው፡፡ ይህም 400 ኪሎግራም ለብሔራዊ 
ባንክ ማቅረብ ይቻላል የሚል ሲሆን፤ አፈጻጸሙ 
ታይቶ ክለሳ እየተደረገበት የሚሠራ ይሆናል፡፡   

«እንደ ክልል ወርቅ የሚመረተው በባህላዊ ደረጃ 
ነው» የሚሉት ዳይሬክተሩ፣ በክልሉ በኢንዱስትሪ 
ደረጃ የገቡ ወርቅ አምራቾች እንደሌሉም ይናገራሉ። 
የተሻለ አቅርቦት እንዲኖር ለማድረግ በመንግሥት 
በኩል እየተሠሩ ያሉ ተግባራት መኖራቸውንም 
ጠቁመዋል፡፡ አንዱ ጥናት እንዲያደርጉ ዕድሉ 
የተሰጣቸው ድርጅቶች መኖራቸውን ጠቅሰው፣ 
ለአዚህም ምቹ ሁኔታ ተፈጥሯል ይላሉ፡፡ ማጂ 
አካባቢ የገቡ በወርቅ ማምረትና ግብይት ላይ የሚሠሩ 
ድርጅቶችን ለእዚህ በአብነት ጠቅሰዋል፡፡ ይህ 
ሲሆን፤ በዘመናዊ መሣሪያና በካፒታል የታገዘ ሥራ 
ለመሥራት ምቹ ሁኔታ ይፈጠራል ሲሉ ገልጸዋል፡፡ 

አቶ ገብረማርያም ሰጠኝ

የክልሉ እቅድ፣ 
በ2015 በጀት አመት 

ለብሔራዊ ባንክ 
450 ኪሎ ግራም 

ወርቅ ማቅረብ ነበር፤ 
የቀረበው ግን 67 ኪሎ 

ግራም ብቻ ነው

ዓለም አቀፍ 

መዝናኛ

የብዕር ጠብታ  
በትረ ሙሴ (መልከ ኢትዮጵ)

መልኳን እፈራዋለው..ሴትነቷ ያስደነብረኛል። ማለዳ 
የትካዜዋ መነሻ እንደሆነ በደጇ በማገድምበት ጠዋት 
አስተውያለሁ፡፡ ጀምበርን ተከትሎ የምትወድቅበት ትካዜ 
አላት፡፡ ከማለዳ ፈቀቅ ባለ የሆነ ጠዋት ላይ ስብር..ስብርብር 
ትላለች። ብዙ ነገሯ ያስኮበልለኛል፡፡ እሷ ባለችበት ደጅ ሳገድም 
በጥያቄ ነው፡፡ ስለእሷ እያሰብኩ አንዱንም ጥያቄዬን ሳልመልስ 
መስሪያ ቤት እደርሳለሁ፡፡

በእሷ በኩል ነው እግዜር ምን እንደሚመስል ያወኩት። 
ልጅነቴን የሰጠኋቸው የኔታ እንኳን የእሷን ያክል እግዜርን 
አላስተዋወቁኝም፡፡ እሷን ሳይ እሷን የሰሩ የእግዜርን እጆች 
ባያቸው እላለሁ፡፡ እሷን ሳስብ ውበት የማያልቅበት የእግዜርን 
ሀሳብ ብደርስበት እላለሁ፡፡ ደሞም ግራ እጋባለሁ፡፡ በህይወት 
ላይ ሞት፣ በደስታ ላይ ስቃይ ተፈጥሮ ከሰውነት ጋር አብራ 
የሰጠችን ስጦታችን እንደሆነ አምኜ የተቀበልኩት እውነት 
ቢሆንም በውበት ላይ ትካዜ የማን እጅ ስራ እንደሆነ ግን ዛሬም 
ጠያቂ ነኝ፡፡ የእሱ ካልሆነ የማን ስራ ሊሆን ይችላል? ውበትን 
ከትካዜ ጋር የቀየጠ ጌታ ክፉ ቢሆን ነው አልኩ፡፡

የህይወቴ ትልቁ ግራ መጋባት በእሷ ውበት እና ትካዜ 
በኩል የወረስኩት ነው፡፡ በዛ ደጅ..በዛ ግድም ነፍሴ ዝም 
ማለት አትችልም፡፡ ትካዜዋ ተጋብቶብኝ እስከምሄድበት 
ይከተለኛል፡፡ በውበት ላይ ትካዜን የፈጠረ እግዜር ላይ ጥርሴን 
እነክስበታለሁ፡፡

አንዳንድ ሴቶች አሉ ባላቸው ውስጣዊ ልዕልና በዝምታ 
እና በአግራሞት የሚታለፉ..ከቃል መጥቀው፣ ከአንደበት 
ልቀው እጅን በአፍ የሚያስጭኑ፡፡ በዝምታ የሚለጉሙ፡፡ ከፍ 
ሲልም የሚያደናብሩ ውበት እና ሴትነቶች፡፡ እሷም እንደዛ 
ናት። በመንገዴ ላይ ቃል ያጣሁላቸውን ብዙ መልከኞች 
አይቻለሁ የእሷ በውበት ላይ ትካዜ ግን..ይሄው እኔም ዝም 
አልኩ..ቃል አጥቼ፡፡

ብዙ ሴት ናት..የትም የማንም መድከሚያ፡፡ አእምሮ 
አቅም የሚያጣው በእሷ ውበት እና ትካዜ ነው። እልፍ አይቻት 
ያልደረስኩበት የውበት እንጦሮጦስ አላት፡፡ ከትካዜ ጋር መሳ 
ለመሳ የቆመ ውበት፡፡ በየቀኑ እንደ ንስር ራሷን እያደሰች 

ማለዳና ከሰዐቴ ላይ በትካዜ ሳገኛት ፍርሀት እና ግርምትን 
የቀላቀለ እግዜር ላይ ጥርሱን የነከሰ ሌላነት ያርፍብኛል፡፡

በእሷ ውበት በኩል ፈጣሪን አብዝቼ አደነኩት። ግን 
ፈጣሪ ይደነቃል? እሷን ካወኩ ወዲህ ግራ የተጋባሁባቸው ብዙ 
ያልገቡኝ እውነቶች ከበውኛል። ሸክላ ሰሪው በነዛ በተዋቡ 
እጆቹ (ግን ውብ መሆናቸውን በምን አወኩ?) ሰው የሚለውን 
ማንነት ሲሰራ..ሲያበጅ..ሲኩልና ሲያሳምር ከእሷ ውበት 
እየኮረጀ ሌሎችን የሰራ ይመስለኛል፡፡ እንዴት መሰለኝ ግን? 
መቼም ያ ውበት እና ትካዜ ከአፈር ተሰሩ የሚል ካለ በገዛ አፉ 
መቅጠፉን እና መቀሰፉን ይወቅ፡፡

እንደዛ አሳምሯት ግን ለምን ትካዜን ጨመረባት? ሰውነት 
ሙሉ እንዳይደለ ሊነግረን ፈልጎ ይሆን? ወይስ ውበት ሀሰት 
ነው ደም ግባትም ከንቱ ነው ሊለን አስቦ? ይሄ ያልገቡኝ እና 
የማይገቡኝ ባለችበት ሳገድም የሚሰፍርብኝ መልስ አልባ ጥያቄ 
ነው፡፡ በሴትነቷ ላይ አይረባም የምለውን አንድ ነውር ለማግኘት 
ወራት ፈጅቻለው፡፡ አልሆነልኝም እንጂ፡፡

በውበቷ መሀል ተሰንቅሮ በማየው ትካዜ ውበት መልክ 
ብቻ አይደለም የሚል ድምዳሜ ላይ ደረስኩ፡፡ በተለይ ደግነት 
ከሌለው፣ በተለይ በስርዐት ካልታጀበ፣ እውቀት እና ጽድቅና 
በኩሩ ካልሆኑ ውበት የሞት መንገድ ነው፡፡

ሳያት..አንገቴን ሰብሬ ነው፡፡ እሷ ደጅ ስደርስ ዝግ 
እላለው፡፡ ስፈጥን መጥቼ ዝግ ማያዬ ደጇ ነው፡፡ አፍታ 
የፈጠረው የአይኖቻችን ንክኪ ቀን ሙሉ የሚታወስ ትዝታን 
አውርሶኝ የሚያልፍ ነው፡፡ አይኖቼን ወዳለችበት ሳፈናጥር 
ተፈጥሮን የምትመራ፣ ሙልዐተ አለሙን የምትቆጣጠር እንጂ 
በትካዜ የምትወድቅ ምናምንቴ በመምሰል አልነበረም፡፡ በዛ 
ደጅ ለወራት ስመላለስ ሁሌም ሳላውቀው ቃል እንዳወጣሁ 
ነው..‹አቤት ውበት የሚል፡፡ የውበት ፋብሪካ..ውበትን ለሰዎች 
ልታድል በፉንጋዎች መሀል የተቀመጠች ትመስላለች፡፡

ዝግ ማያዬ ናት፡፡ አእምሮና ልቤ በእኩል የሚያርፉት 
እሷ ዘንድ ነው፡፡ በውበቷ ውስጥ ትዕቢት የሌለው የሴትነት 
ደብር ይታየኛል። የነካውን ሁሉ ከሀጢዐት የሚያነጻ አጥቢያ። 
እየሄድኩኝ አረምማለው፡፡ በእሷ ስለእሷ የማላርፍበት የሀሳብ 
ስፍራ የለም፡፡ ሳያት የታየኝን አጥቢያ እየመላለስኩ ስለውበቷ 
አበስ ገበርኩ ባይ ነኝ፡፡ ትካዜዋ..በዛ ሁሉ ውበት ውስጥ እውነት 

እና እምነቴን የሚያቆሽሽብኝ የበትረ አጋንቴ ነው። ትካዜዋን 
ጥርሴን እነክስበታለሁ። እና ደግሞ በእግዜር ላይ፡፡

በበሯ ሳልፍ ተዐምር ለማየት በመዘጋጀት ነው፡፡ በዘመኔ 
ተዐምር ያየሁት በእሷ ውበት እና ትካዜ ነው፡፡ በደጇ ሳልፍ 
ግንባሬ ላይ የምትነደው ጸሀይ እንኳን የእሷን ውበት ያህል 
አትሞቀኝም፡፡ አስተናጋጅ ናት፡፡ ስሟንና የስራ ድርሻዋን 
ያሰፈረ ባጅ አንገቷ ላይ አንጠልጥላ፣ በዛ ውበት ገላዋን 
በሚያሳይ አጭር ጉርድ ከነሽርጧ ሳያት የሰውን ልጅ ሁሉ 
ሲኦል ለማስገባት የተላከች ቆንጆ አጋንት ወይም ደግሞ 
የሆቴሉ የማርኬቲንግ ቦርድ በውበቷ መንገደኛውን ሁሉ 
ሳይፈልግ ወደሆቴሉ እንዲተም ልዩ ተልኮ ሰጥቶ ያሰማራት 
ትመስለኛለች። በዛ መንገድ የሚያልፍ መንገደኛ እሷን አለማየት 
አይችልም፡፡ መንገዱን በሚያሳይ የሆቴሉ የፊት ለፊት ወንበር 
እግሮቿን አነባብራ በትካዜ ስትታይ መላዕክና አጋንት ትመስል 
ነበር፡፡

ፊቷ ላይ የመከራ ተራራ አለ፡፡ ከትካዜዋ በኋላ በሚስቅ 
ፊቷ እየተናደ የሚቆለል፡፡ ጸሀይ ፍንትው ባለችበት የጸደይ 
ሰሞን ላይ አንድ ማለዳ በደንብ አየኋት..፡፡ ሲቀርቡት የሚቀርብ፣ 
ሲርቁት የሚርቅ ውበት እንዳላት አስተዋልኩ። እንደጀምበር 
ርቃን አተኩረው ሲያዩት አይን የሚያሳምም ውበት ከደስደስ 
ጋር የፈሰሰበት ጥርት ያለ ፊት አላት። ከወደአፍንጫዋ አካባቢ 
አመዳይ ነገር ያየሁ ይመስለኛል፡፡ ማዲያት መሳይ ብናኝ ያበጀ 
ከባቢ። ቆማ ስላላየኋት ቁመቷን መመተር አልቻልኩም። ግን 
ረጅም ትመስለኛለች። ከወንበሩ ተርፈው ወለሉ ላይ የፈሰሱ 
ታፋና ባት አይቻለው፡፡ የውሀ ኮለላ እንደተሸከሙ ሰርዶዎች፣ 
በጠሩና በነጡ በጎህ ጠል እንዳጎነበሱ ጤዛዎች ከውበት ጋር 
ወደመሬት አጎንብሳለች፡፡

በውበት ላይ ትካዜ..ይሄን አይነቱ ድባቴ የት አገኛት? 
አልኩ በነፍሴ፡፡ ያን ትካዜ የምታጋራው አንድ ሰው የምትፈልግ 
መሰለኝ፡፡ ዝቅ ባለችበት ቅጽበት ከጎኗ አረፍ ብሎ የሚያሻሻት፣ 
የሚያጽናናት እጅ የምትሽት መሰለኝ፡፡ ልቤ ቅረባት ይለኛል። 
ከልጅነቴ ጀምሮ አብሮኝ ያደገው ፍርሀት አርፈህ ተቀመጥ 
ይለኛል። የማለዳ ጠል ለጤዛዎች ቁንጮ ውበት እና ደግሞ 
ወደመሬት የሚያስጎነብስ መከራ እሷንም እንደዛ አሰብኳት፡፡

አንድ ቀን በበሯ ሳገድም አጣኋት፡፡ እየሱስ 
እንደተሰቀለበት እለት ጸሀይ በቀን የጨለመች፣ ከዋክብት 
የረገፉ፣ አለቶች የተሰነጣጠቁ መሰለኝ። ደህና ያደርኩት ልጅ 
በዛ ማለዳ ተለከፍኩ። ሳያት ኖሬ ያልገባሁት ሰው ያን ቀን ወደ 

ሆቴሉ ሰተት አልኩ። የውበታሟን ሴት ቦታ ወርሳ ፊት ለፊት 
ቆማ ወደምትታየኝ አስተናጋጅ ቆምኩ፡፡ ቦታ ያጣሁ መስሏት 
ወደአንድ ባዶ ወንበር አመላክታኝ ቀድማኝ ወደወንበሩ 
በመሄድ በያዘችው ጨርቅ ጠረጴዛውን ትወለውል ጀመር። 
እንደጨረሰች ሄጄ ተቀመጥኩ፡፡ ፋታ ሳትሰጠኝ ትህትና 
በተላበሰ ዝግ ባለ ድምጽ ‹ምን ልታዘዝ? አለችኝ፡፡ የምፈልገውን 
ነገር ስላልተዘጋጀሁበት ለመምረጥ ትንሽ አልፍቻት የታሸገ 
ውሀ እንደምፈልግ ነግሬ ከአጠገቤ አባረርኳት፡፡ እንደሄደችልኝ 
አይኔን እያንቀዋለልኩ ያቺን ሴት ፈለኳት፡፡ የለችም፡፡ ስራ 
ቀይራ ወይም ረፍት ወጥታ ይሆናል የሚል ሀሳብ አሰብኩ። 
በሚቀጥለው ቀን ከዛም ቀጥሎ በመጣው ቀን ፈለኳት 
አልነበረችም፡፡ ዝምታ በዋጠኝ አንድ እለት ወደሆቴሉ ገባሁ። 
ታስተናግደኝ ከነበረችው ሌላ ልጅ ልትታዘዘኝ አጠገቤ 
አጎነበሰች፡፡ የምፈልገውን ነግሬ ሸኘኋት። ስትመለስ የመጀመሪያ 
ጥያቄዬ ‹አንድ አስተናጋጅ ነበረች..እዛጋ በብዛት የምትቀመጥ› 
ብዬ በጣቴ ወደቦታው እየጠቆምኩ ከመናገሬ…

‹ፍሬ ህይወትን ነው? የሚል ሀዘን የሰበረው ድምጽ 
ከአስተናጋጅዋ ጉሮሮ አደመጥኩ፡፡

ሀዘንተኛ ድምጽዋን ተከትዬ ቀና አልኩ ወደመልኳ። 
አይኖቿ እንባ ሞልቷቸው ያመጣችልኝን ቀዝቃዛ ቢራ 
ጠረጴዛው ላይ ልታስቀምጥ ስትታገል አየኋት፡፡

‹ሞታለች› አለችኝ ሳልጠይቃት፡፡
ከአካሌ ላይ የሆነ ነገር ተጎርዶ የወደቀ ያክል በድን ሆንኩ። 

በማደንዘዣ ቢወጉኝም ያን ያክል የምደነዝዝ አይመስለኝም።
‹ራሷን አጠፋች..

ከሲቃዋ ጋር እየታገለች ከአጠገቤ ስትሸሽ ጀርባዋ 
ይታየኛል፡፡ በአንድ ጊዜ ተስፋ ቢስ ሆንኩ፡፡ ከዛን ቀን ጀምሮ 
ጸሀይ ትፈጀኝ ጀመር፡፡ ‹ምነው ብላት? ያን ሁሉ ጊዜ በትካዜ 
ሳያት የሆነችውን ጠይቄ ብረዳ› ስል በምንም የማይሽር ጸጸትን 
አትርፌ ከሆቴሉ ወጣሁ፡፡ እሷን የምረሳበት አንድ ምክንያት 
አጣሁ፡፡ ለካ በውበት እና በበጎነት ካጌጠች አንድ ነፍስ እልፍ 
ናት፡፡ ለካ መቼም የምናጣው የማይመስለን እድል ከእጃችን 
ያመለጠ ቀን ሙት ነን፡፡ ያን መንገድ ሸሸሁት፡፡ ትዝታዋን አርቄ 
ልቀብረው ስል ያገደምኩበትን ሰርጥ ራኩት፡፡

አንድ ቀን ሌላ ሆነ..
ለብዙ ጊዜ ከራኩት ከዛ መንገድ ላይ ተገኘሁ፡፡ ወደሆቴሉ 

ማተርኩ..በዛ ቦታ፣ በዛ ወንበር ላይ አንዲት ሳቂታ አስተናጋጅ 
ተቀምጣ አየሁ፡፡ ትካዜን የማታውቅ ነፍስ፡፡

             ከሴቶች ሁሉ የተለየች

በጋዜጣው ሪፖርተር

  ሩሲያ እና ሰሜን ኮሪያ የጦር መሳሪያ ግብይታቸው 
በመጨመሩ አሜሪካ እንዳሳሰባት ገለጸች፡፡

ሲኤንኤን የአሜሪካ ስለላ መረጃዎችን ዋቢ አድርጎ 
አንደ ዘገበው ሩሲያ እና ሰሜን ኮሪያ የጦር መሳሪያ 
ሸመታቸው ደርቷል ተብሏል፡፡

የሁለቱ ሀገራት የጦር መሳሪያ ግብይት አሳስቦኛል 
ያለችው አሜሪካ የሩሲያ ከፍተኛ ባለስልጣናት ወደ 
ሰሜን ኮሪያ መዲና በተደጋጋሚ እየተጓዙ እንደሆነም 
ገልጻለች፡፡ የሩሲያ መከላከያ ሚኒስትር ሰርጊ ሼጉ ወደ 
ፒዮንግያንግ ተጉዘው ከፕሬዚዳንት ኪም እና ሌሎች 
ወታደራዊ መሪዎች ጋር መክረው ተመልሰዋል፡፡

እንዲሁም ተጨማሪ የሩሲያ ወታደራዊ ልዑክ 
ወደ ሰሜን ኮሪያ በማምራት ተጨማሪ ትብብሮች 
እና ውይይቶችን አድርጎ መመለሱን የዋሽንግተን 
የስለላ ሪፖርት ላይ ተጠቅሷል፡፡ ከዚህ በተጨማሪም 

አሜሪካ የሩሲያና ሰሜን ኮሪያ የጦር መሳሪያ 
ግብይት አሳስቦኛል አለች

ፕሬዚዳንት ፑቲን እና ኪም ጆንግ ኡን የሁለቱን ሀገራት 
ትብብሮች እና ወዳጅነት የሚያሳድጉ ደብዳቤዎችን 
እንደተለዋወጡ ዋሽንግተን አስታውቃለች፡፡

ሩሲያ በዩክሬን ለጀመረችው ወታደራዊ ዘመቻ 
የተተኳሽ እጥረት ገጥሟታል የምትለው አሜሪካ 
ሰሜን ኮሪያ የጦር መሳሪያ ድጋፍ በማድረግ ላይ ነችም 
ስትል ከሳለች፡፡ በቀጣዮቹ ወራትም ሁለቱ ሀገራት 
በከፍተኛ መሪዎች ደረጃ የሚያደርጓቸው ውይይቶች 
እና ትብብሮች ሊቀጥሉ እንደሚችሉም በዘገባው ላይ 
ተጠቅሷል፡፡

በተለይም ሁለቱ ሀገራት የጦር መሳሪያ ማምረቻ 
ኢንዱስትሪ ግብዓት ሊለዋወጡ እንደሚችሉ የተገለጸ 
ሲሆን አሜሪካ ሰሜን ኮሪያ ከዚህ ድርጊቷ እንድትታቀብ 
አስጠንቅቃለች፡፡ እንደ አሜሪካ የስለላ መረጃ ከሆነ 
ሩሲያ የጦር መሳሪያ እጥረት የገጠማት ሲሆን ሞስኮ 
ይህንን ችግሯን ለመፍታት ከኢራን እና ሰሜን ኮሪያ 
በመግዛት ላይ ትገኛለች፡፡

በጋዜጣው ሪፖርተር

ኡጋንዳ ግብረሰዶም ከሃገሪቱ ባህልና ወግ የማፈንገጥ 
ድርጊት ፈጽሟል ያለችውን ወጣት በሞት ልትቀጣ 
እንደምትችል ተነገረ።

የ20 ዓመቱ ወጣት በተከሰሰበት የግብረሰዶም 
መፈጸም ወንጀል ከሁለት ሳምንት በፊት ፍርድ ቤት 
መቅረቡ ተነግሯል። በሀገሪቱ ምስራቃዊ ክፍል ሶሮቲ 
በተባለች ከተማ በሚገኝ ፍርድ ቤት የቀረበው ተከሳሽ 
በእስር ላይ የሚገኝ ሲሆን፥ የከፍተኛው ፍርድ ቤት ጉዳዩን 
እስኪመለከት እየጠባበቀ ነው ተብሏል።

ኡጋንዳ ከፈረንጆቹ 2005 ወዲህ የሞት ቅጣትን 
ተፈጻሚ አላደረገችም፤ ይሁን እንጂ የሞት ቅጣት ውሳኔ 
ማሳለፍን አልከለከለችም። ካምፓላ በግንቦት ወር 

በኡጋንዳ ግብረሰዶም ፈጽሟል የተባለው ወጣት 
የሞት ቅጣት እንደሚጠብቀው ተነገረ

ያወጣችውና የተመሳሳይ ጾታ ጋብቻን የሚከለክለው ጠበቅ 
ያለ የጸረ ግብረሰዶም ህግ የሞት ቅጣትን የሚያስከትሉ 
ወንጀሎችን ዘርዝሯል።

አዲሱ ህግ በማንኛውም የግብረሰዶማዊነት ተግባር 
የተሳተፈ አካል በእድሜ ልክ ጽኑ እስራት እንዲቀጣ ያዛል። 
ወንጀሉ የተፈጸመው በህጻናት እና በአቅመ ደካሞች ላይ 
ከሆነ ደግሞ በሞት እንደሚያስቀጣ ነው የሚያስቀምጠው።

በዚህም ምክንያት የዓለም ባንክ በቅርቡ  ለኡጋንዳ 
ብድር መከልከሉ ይታወሳል። ፕሬዚዳንት ዮዌሪ 
ሙሴቪኒም “የዓለም ባንክ ባህላችንን እና ሀይማኖታችንን 
በገንዘብ እንድንቀይር እያስገደደን  ነው" በማለት የባንኩን 
ውሳኔ መቃወማቸው አይዘነጋም።

ኡጋንዳ ያለ ዓለም ባንክ ብድር ማደግ እንደምትችልም 
ነው ሲናገሩ የተደመጡት።

ነፃ ሃሳብ 
ብቁ እና ውጤታማ ዲፕሎማት ለመሆን

ከመላኩ ሙሉዓለም ቀ.

በውጭ ጉዳይ ኢንስቲትዩት የውጭ ግንኙነት 
ተመራማሪ

ነሐሴ 10 ቀን 2015 ዓ.ም እና ነሐሴ 16 ቀን 
2015 ዓ.ም በወጣው አዲስ ዘመን ጋዜጣ ላይ 
ብቁ ዲፕሎማት የሚባለው ማን ነው? በሚል 
ርዕስ በሁለት ዙር የግል አስተያየቴን ሰጥቼ ነበር። 
ሶስተኛውና የመጨረሻው ዙር እንደሚከተለው 
የቀረበ ሲሆን የአጠቃላይ ጽሁፉ ዓላማ አዲስ 
ለሚቀጠሩና በጅምር ላይ ለሚገኙ ዲፕሎማቶችና 
በዲፕሎማሲ ዙሪያ ፍላጎት ለአላቸው አንባቢዎች 
መለስተኛ ግንዛቤ ለመፍጠር ነው፡፡

ጥሩ አድማጭ የሆነ/የሆነች
የዲፕሎማሲ ሥራ የመናገር ችሎታን ብቻ 

ሳይሆን በትዕግስት የማዳመጥ ችሎታንም የሚጠይቅ 
ሥራ ነው።  በተለይ ዲፕሎማቶች ከአገር ጥቅም ጋር 
በተያያዘ ብዙ ውይይትና ድርድር ያከናውናሉ፡፡  
በዚህ ሂደት አቻ ወይም ተቃራኒ ወገን የሚናገረውን 
በአግባቡ በማዳመጥ እንዲሁም ሀሳብን በማስጨረስ 
ምላሽ መስጠት ተገቢ ነው፡፡

ብዙ ማዳመጥ የውይይትን ጊዜ ከመቆጠቡ 
በተጨማሪ የተቃራኒን ወገን ሀሳብ ሰብስቦ በአንድ 
ምላሽ ለመቋጨት ያግዛል፡፡  የድርድር ክህሎት ላይ 
ጥናት ያጠኑ ምሁራን የሚሉት በድርድር ወቅት 
አንድ ዲፕሎማት ሰማንያ ፐርሰንት ያህል አድማጭ፤ 
ቀሪውን ሀያ ፐርሰንት ያህል ተናጋሪ ከሆነ ስኬታማ 
ይሆናል ይላሉ፡፡  ብዙ ማድመጥ የተቃራኒን ወገን 
ፍላጎትና ስጋት ለመረዳት ያስችላል፡፡  በእያንዳንዱ 
ነጥብ ላይ ምላሽ ለመስጠት ከመሞከር ይልቅ በቂ 
ጊዜ ሰጥቶ አድምጦ ምላሽ መስጠት ውጤታማ 
ተደራዳሪ ያደርጋል፡፡  

ተደራዳሪ ወገንን ጊዜ ሰጥቶ ማዳመጥ ሲቻል 
በተመሳሳይም ተቃራኒ ወገን የምንናገረውን ነገር 
የማዳመጥ ፍላጎት ይፈጠራል፡፡  መደማመጥ 
የሌለበት ክርክር ወይም ድርድር ከውይይት አልፎ 
“ጭቅጭቅ” ይሆንና ዲፕሎማቱ ማግኘት ያለበትን 
ነገር ሳያገኝ ይቀራል፡፡  ስለሆነም አንድ ብቁ 
ዲፕሎማት ሌሎችን የማድመጥ እድል ይሰጣል፤ 
በተመሳሳይ የመደመጥ መብቱን ያስከብራል።  
በተለምዶ የሰው ልጅ ሁለት ጆሮ እና አንድ አፍ 
የተሰጠው ብዙ እንዲያዳምጥና ጥቂት እንዲናገር 
ነው ይባል የለ!  ይህ ማለት ግን መድረኩን በሙሉ 
ለተቃራኒ ወገን መስጠት ማለት ሳይሆን ጥሩ 
አድማጭ ፡፡ ጥሩ መላሽ እና ተፅዕኖ ፈጣሪ ነው 
ለማለት ነው፡፡

ሰጥቶ መቀበል መርህን የሚከተል/
የምትከተል

የዲፕሎማሲ ሥራ በዋናነት የመቀበል ብቻ 
ወይም የመስጠት ብቻ ላይ ያተኮረ ሳይሆን ሰጥቶ 
የመቀበል መርህ ላይ የተመረኮዘ ነው፡፡  ሁለት 
ዲፕሎማቶች አገራቸውን ወክለው ሲወያዩ 
አንደኛው ዲፕሎማት እኔ የምፈልገውን ብቻ ስጠኝ 
ለአንተ ግን ምንም የምሰጥህ ነገር የለም የሚል 
አቋም ከያዘ መግባባት አይችሉም፡፡ ዲፕሎማሲ 
የሚለውም ቃል እዚህ ጋር ያበቃል፡፡

ሰጥቶ መቀበል ሲባል ችግሮችን ለመፍታት 
ይቻል ዘንድ የምንሰጠውና የምንቀበለው መረጃ 
ወይም ሀብት ሊሆን ይችላል፡፡  በአገሮች መካከል 
የቦታ እና የድንበር ችግርን ለማስወገድ ሊገለገሉበት 
ይችላሉ።  ሰጥቶ መቀበል ለዲፕሎማቶች ብቻ 
የሚያገለግል አይደለም፡፡  ሰዎች በየእለት ኑሮዋቸው 
ውስጥ የሚያከናውኑት ነገር ነው እንጂ።  ሰጥቶ 
መቀበል በከተማ ብቻ የሚከናወን ሳይሆን በገጠሩ 
ህብረተሰብ መሀከልም የሚከናወን ነው።  በእኔ 
እምነት ከከተማ ሰው ይልቅ የገጠር ሰው ሰጥቶ 
መቀበልን መርህ የበለጠ ይጠቀሙበታል።  ለአብነት 
የሚያክል እርሻና አጨዳ በመረዳዳት የመሥራት፤ 
ሰርግንና ግብዣን “አቆልቋይ” በሚል ስያሜ 
ውለታ የመከፋፈል ወይም ሰጥቶ የመቀበል እና 
ወዘተ ነጥቦችን ማንሳት ይቻላል፡፡ ሰጥቶ መቀበል 
እንደየባህሉ ፈርጀ ብዙ ነው፡፡ በመሆኑም አንድ ብቁ 

ዲፕሎማት በሥራው ሂደት ሰጥቶ የመቀበል መርህን 
በመተግበር የአገርንና ህዝብን ጥቅም ያስከብራል፡፡

የዲፕሎማሲ ፕሮቶኮል የሚጠብቅ/
የምትጠብቅ

ዲፕሎማትና ፕሮቶኮል የአንድ ሳንቲም 
ሁለት ገፅታዎች ናቸው ቢባል ማጋነን አይሆንም።  
ፕሮቶኮል ሲባል የአለባበስ ብቻ ሳይሆን የአሰራር 
ሥርዓትንም የሚመለከት ነው፡፡  አንድ ዲፕሎማት 
የሌላ አገር አቻ ዲፕሎማት ጋር ተገናኝቶ ለመወያየት 
ሲገናኝ አለባበሱ ማራኪ ከሆነ የመጀመሪያው 
ግንኙነት ሳቢ ይሆናል።  ደረጃውን ያልጠበቀ 
አለባበስ ካለ ግን በተቃራኒው ወገን የሚታየው 
ክብር እንዳልተሰጠው ተደርጎ ሊወሰድ ይችላል፡፡

በበርካታ የግብዣ ጥሪዎች ላይ ጋባዡ 
የሚያስቀምጠው የአለባበስ ሥርዓት ይኖራል።  
ከፍተኛ ባለሥልጣናት የሚገኙበት ግብዣ ከሆነ 
ሙሉ ልብስ የመልበስ ግዴታ ያስቀምጣሉ፡፡  ይህ 
ዓይነት ጥያቄ ካለ ጅንስና ስኒከር ጫማ አድርጎ ወደ 
ግብዣ ቦታ መሄድ ጋባዡን ያስከፋል፡፡  ሙሉ ልብስ 
ሳይለበስ ባህላዊ ልብስ ቢለበስም የበለጠ ማራኪ 
ሊሆንም ይችላል፡፡

አምባሳደር ሆነው ወደሌላ አገር የተሾሙ 
ዲፕሎማቶች የሹመት ደብዳቤያቸውን 
የሚያቀርቡት ለአገሩ መሪ እንደመሆኑ መጠን 
በአብዛኛው ሙሉ ልብስ የመልበስ ወይም የአገር 
ባህል ልብስ የመልበስ ሁኔታ ይታያል፡፡  በሁሉም 
አገር ያለው ፕሮቶኮል አንድ ዓይነት አይደለም።  
ለአብነት ያህል ኢራኖች ከረባትን የእኛ ባህል 

ስላልሆነ አናደርግም ይላሉ፡፡  በመሆኑም ከረባት 
ሳያደርግ የሚመጣ የኢራን ዲፕሎማት ፕሮቶኮሉን 
ያልጠበቀና ለእኛ ክብር ያልሰጠ አለባበስ ነው ብለን 
መውሰድ የለብንም።  እንደቻይና ያሉ አገሮች ደግሞ 
ለፕሮቶኮል የሚሰጡት ቦታ እጅግ ከፍተኛ ነው።  
በመሆኑም ብቁ ዲፕሎማት ከአቻው ዲፕሎማት 
ጋር ለሚያደርገው የሥራ ግንኙነት ለአለባበሱ 
ከፍተኛ ጥንቃቄ ይሰጣል፡፡  ከልብስ ባሻገር ያለውን 
የፕሮቶኮል ሁኔታ ወደፊት የምመለስበት ይሆናል፡፡

የዲፕሎማሲ አፃፃፍ ሥርዓትን 
ጠንቅቆ ማወቅ

በዓለማችን ላይ ሁለት መቶ የሚደርሱ አገሮች 
አሉ፡፡  እነዚህ አገሮች በሚያደርጉት የዲፕሎማሲ 
ግንኙነት የተዘበራረቀ የአፃፃፍ ፎርማት የሚጠቀሙ 
ከሆነ ለመግባባት አስቸጋሪ ያደርገዋል፡፡  ለዚህም 
ሲባል አንድ ወጥ የሆነ የአፃፃፍ ሥርዓት እንዲኖር 
የተደረገ ሲሆን በዋናነት የደብዳቤው መግቢያ እና 
መዝጊያ ተመሳሳይ እንዲሆን ተደርጓል (NOTE 
VERBAL)፡፡  በእርግጥ ዋናው መልዕክት እንደጉዳዩ 
የሚለያይ ሲሆን የሚጻፍበት ቦታ በተቀመጠው 
የጽሁፍ መክፈቻ እና መዝጊያ መሀከል ነው፡፡

ኖት ቨርባል ከሚባል አፃፃፍ በተጨማሪ 
ዲፕሎማቶች ሊያውቋቸው የሚገቡ ሌሎችም 
የአፃፃፍ ሥርዓቶች አሉ፡፡  ለአብነት ያክል Aide 
Memoire, Non Paper, Recall, Agrèment , 
Credentials, Demarche, Joint Communi-
qiè ይጠቀሳሉ።  የእነዚህን የአፃፃፍ ሥርዓቶች 
አጠቃቀም ማወቅና መተግበር የአንድ ብቁ 
ዲፕሎማት መለኪያ ናቸው።  እነዚህን ባለማወቅና 
አሁን እኔ ይህንን በምፅፈው ዓይነት የሚፃፍ ከሆነ 
የመልዕክቱ ተቀባይ ወገንን ያስከፋል ወይም ምላሽ 
እንዲነፈግ ያደርጋል፡፡

የዲፕሎማሲያዊ አፃፃፍ ሥርዓት ከማንበብ ብቻ 
ሳይሆን ከአንጋፋ አምባሳደሮች እና ዲፕሎማቶች 
መማር የሚቻል ነው፡፡ ከኤምባሲዎችም ጋር 
የተደረጉ የፅሁፍ ምልልሶችን በማየት መረዳትም 
ይቻላል።  የዲፕሎማሲ አፃፃፍ ሥርዓቱን ከማወቅ 
ባሻገር የሚጠቀሟቸው ቃላቶች በጥንቃቄ 
የተመረጡ ሊሆኑ ይገባል፡፡  የአንድ ቃል አጠቃቀም 
የዲፕሎማሲ ግንኙነትን ሊያናጋ ይችላል።  
በመሆኑም በአንድ ብቁ ዲፕሎማት ፅሁፎች ውስጥ 
ሌላውን ወገን የሚስብ መሆኑ ዲፕሎማቱ/ቷ 
ያለበትን/ያለችበትን ከፍታ ያሳያል፡፡

ትዕግስተኛ እና ተስፋ የማይቆርጥ/
የማትቆርጥ

አንድ ዲፕሎማት ችግሮችን በጥበብ የመፍታት 
አገራዊ ኃላፊነት ያለበት ሰው ነው፡፡  በዓለም ላይ 
የሚከናወኑ ከፍተኛ ጉዳዮችና ለውጦች በቀጥታም 
ይሁን በተዘዋዋሪ የዲፕሎማቱ ሥራ መሆኑ 
አይቀርም።  በዓለም ላይ ደግሞ የሚከሰቱ ጉዳዮች 
ብዛትና ፍጥነት በዲፕሎማቶች ላይ የሚፈጥረው 
ጫና ይህ ነው የሚባል አይደለም፡፡  ሆኖም ግን 
ሥራው ትዕግስትንና ተስፋ አለመቁረጥን የሚጠይቅ 
ነው፡፡  ለአብነት ያክል ከግብፅና ሱዳን ጋር ሲደረግ 
የነበረው ድርድር እጅግ ውስብስብና ትዕግስት 
የሚፈትን እንደሚሆን መገመት ስህተት አይሆንም።፡  
ሆኖም ተደራዳሪዎቹ ሲደራደሩ ለበርካታ ሰዓታት። 
ቀንና ለሊት መቀመጥና መወያየት የሚጠይቅ 
በመሆኑ ትዕግስት ያጣ ዲፕሎማት ይህንን ኃላፊነት 
ሊወጣ አይችልም፡፡

አንድ ብቁ ዲፕሎማት በትንሹ ተስፋ የሚቆርጥ 
አይደለም፡፡  ዛሬ ባይሳካ ነገ አሳካዋለሁ ብሎ ተግቶ 
የሚሰራ መሆን አለበት፡፡  አንድ ዲፕሎማት በአገሩ 
መንግሥት ፍላጎትና በተቃራኒ ወገን በኩል ያለው 
ፍላጎት የተራራቀ ከሆነ እጅግ ፈታኝ ሥራ ውስጥ 
ይሆናል።  ተቃራኒ ወገንን ለማሳመን የማይፈነቅለው 
ድንጋይ አይኖርም፡፡  ይህንን ኃላፊነት ካልተወጣም 
በመንግሥት በኩል የሚደርስበት ጫናም ቀላል 
አይሆንም፤ እንደደካማና አቅም የሌለው ተደርጎ 
ሊወሰድበት ይችላል፡፡  ሥራው የመንፈስ ጭንቀት 
ሊፈጥርበትም ይችላል፡፡ የግሉ ጉዳይ ሳይሆን 

የአገር ጉዳይ ነዋ!
ያም ሆነ ይህ ብቁ ዲፕሎማት በትዕግስትና 

ተስፋ ባለመቁረጥ የአገርን ኃላፊነት የሚወጣ 
ነው፡፡  ይህ ባይሆን ኖሮ በውጭ ጉዳይ ሚኒስቴር 
ተቀጥረው በሚኒስቴር መ/ቤቱ ከሰላሳ ዓመት በላይ 
ሰርተው ጡረታ የሚወጡ ጉምቱ ዲፕሎማቶች 
አይኖሩንም ነበር፡፡

ቀድሞ ተመልካችና ምላሽ ሰጪ መሆን
ዲፕሎማሲ ሂደት ነው፡፡  ቀድሞ የሚመለከት 

ዲፕሎማት (Proactive) ከወዲሁ በቂ ዝግጅት 
ያደርጋል፡፡  ያልታሰበና አገርን የሚነካ ንግግሮች 
ከተከሰቱም እንደአመጣጡ ምላሽ የሚሰጥበትም 
(Reactive) ሁኔታ ሊከሰት ይችላል፡፡ ዲፕሎማቱ 
ማስተባበያ የሚያስፈልገውን ጉዳይ እንዳልሰማ 
አድርጎ ቢያልፈው እንደተቀበለው ተደርጎ 
ይወሰዳል። 

የውጭ ግንኙነት ሥራ በርካታ አጀንዳዎችን ይዞ 
የሚመጣ ነው፡፡  አንዳንድ አጀንዳዎች በተናጠል 
ከአንድ አገር ጋር ብቻ የሚሰራ ላይሆን ይችላል።  
ከነማን ጋር ብሰራው ጥሩ ነው? እነማን አገሮች ጋር 
ምን ማግኘት ይቻላል? እኔ ጋር ምን አለ? አጋዥ 
የሚሆኑ ባለድርሻ አካላትስ አሉ ወይ? የሚሉ 
እና በርካታ ጥያቄዎችን እያነሳ ምላሽ የሚሰጥ 
ዲፕሎማት ቀድሞ ተመልካች ዲፕሎማት ነው፡፡

ቀድሞ ተመልካች ዲፕሎማት በአገር ላይ 
ሊደርስ የሚችልን አደጋ የማስቆም እድሉ ከፍተኛ 
ነው፤ ተጠቃሚነት የሚያመጣም ጉዳይ ካለ 
ከፊት ተሰልፎ የሚገኝ ነው፡፡  ቀድሞ ተመልካች 
ለመሆን በአጀንዳው ዙሪያ መለስተኛ የቢሆን 
ትንተና (Scenarios) ያከናውናል፡፡  በዚህ ትንተና 
አንድ ውጤት ያልተሳካ ወይም የተሳካ ወይም 
በከፊል የተሳካ ሊሆን ይችላል የሚል መነሻ ይዞ 
እያንዳንዱ አማራጭ ክስተት ቢመጣ እኔ ምን 
ማድረግ አለብኝ? የያዝኩት ጉዳይ እንዲሳካ 
ሊያደርገኝ የሚችለው ምን ባደርግ ነው? የሚል 
ሥራ መሥራትን ይጠይቃል፡፡

ቀድሞ ተመልካች ዲፕሎማት ለውይይትና 
ድርድር ከመሄዱ በፊት በቂ ዝግጅት ያደርጋል።  
የአንድ ብቁ ዲፕሎማት መለኪያው የወደፊቱን 
የሚያይ፣ የሚዘጋጅና ለውጤት የሚተጋ ነው፡፡

የማግባባት ክህሎት መኖር (Lobby)
የዲፕሎማሲ ሥራ ደጋፊዎችን በማበራከትና 

ተፅዕኖ በመፍጠር የሚሰራም ነው፡፡  በተለይ 
የባለብዙ ወገን ፎረሞች ውሳኔ የሚተላለፉት 
በድምጽ ብልጫና በመግባባት (Consen-
sus) በመሆኑ ብዙ ድጋፍ ያለው ሀሳብ በውሳኔ 
እንዲያልፍ ይደረጋል፡፡

አንድ ብቁ ዲፕሎማት አገሩ የጣለችበትን 
ኃላፊነት ለመወጣት ይችል ዘንድ የአገሩ ፍላጎት 
ተቀባይ እንዲሆን ከሌሎች የፎረም አባላት ጋር 
የመመካከር፣ የማሳመን፣  ድጋፍ የመጠየቅና 
ከፍተኛ ድምጽ ለማግኘት ሊተጋ ይገባል፡፡  በዚህ 
ሂደት ውስጥ ነው ሰጥቶ መቀበል መርህ ሊያግዝ 
የሚችለው፡፡ ድጋፍ የሚጠየቀው አገር ወይም 
ዲፕሎማት በወቅቱ የሚፈልጋቸው ሌሎች ጉዳዮች 
ካሉ እነሱን የማጥናትና እኔ የእናንተን አጀንዳ በዚህ 
ወይም በዚያ መድረክ ላይ እደግፋለሁ፤ እናንተ 
ደግሞ እኔን በዚህ አጀንዳ ላይ ደግፉኝ የማለትና 
የትብብር ስሜት መፍጠር የብቁ ዲፕሎማት 
መለኪያ ነው፡፡

አንድ ዲፕሎማት በእራሱ ሊደርስባቸው 
የማይችልባቸውን መሪዎችና ሌሎች ባለሥልጣናት 
ላይ ተፅዕኖ ለመፍጠር የማግባባት ክህሎትና 
ተግባር የሚያከናውኑ ሰዎችንና ተቋማትን ሊጠቀም 
ይችላል።  ይህ ከፍተኛ ወጪ የሚጠይቅ ሲሆን 
የግድ አስፈላጊ በሆነ ጉዳይ ግን ትርፍና ኪሳራን 
በማመዛዘን ሊሰራበት የሚችል ነው፡፡ አንድ ብቁ 
ዲፕሎማት ኃላፊነቱን ለመወጣት ሲል ከተለያዩ 
ሰዎች ጋር በመገናኘትና በማግባባት መሥራት 
የሚችል ሲሆን ብዙ ድካም ያለው ቢሆንም ውጤቱ 
ያማረ እንዲሆን ያደርጋል፡፡

 የዲፕሎማሲ አፃፃፍ 
ሥርዓቱን ከማወቅ ባሻገር 
የሚጠቀሟቸው ቃላቶች 

በጥንቃቄ የተመረጡ ሊሆኑ 
ይገባል፡፡  የአንድ ቃል 

አጠቃቀም የዲፕሎማሲ 
ግንኙነትን ሊያናጋ ይችላል።  

በመሆኑም በአንድ ብቁ 
ዲፕሎማት ፅሁፎች ውስጥ 

ሌላውን ወገን የሚስብ መሆኑ 
ዲፕሎማቱ/ቷ ያለበትን/
ያለችበትን ከፍታ ያሳያል

ስፖርት

ባለፈው የካቲት በፈረንሳይ ሌቪን የቤት ውስጥ 
ውድድር የአንድ ማይል የዓለም ክብረወሰንን ለመስበር 
በጥቂት ሰከንዶች ብቻ በመዘግየቷ ሳይሳካላት ቀርቷል። 
በዚያው ወር በበርሚንግሃም በተካሄደው የቤት ውስጥ 
የ3ሺ ሜትር ውድድር ደግሞ በተመሳሳይ 0 ነጥብ 09 
ሰከንዶችን ብቻ ዘግይታ በሀገሯ ልጅ ተይዞ የቆየውን 
የርቀቱን ክብረወሰን ሳትሰብር ቀረች፡፡ ጠንካራዋ አትሌት 
ዝግጅቷን ቀጥላ በ10ሺ ሜትር የዓለም አትሌቲክስ 
ቻምፒዮና በኢትዮጵያውያን ማጣሪያ ውድድር  
ለመጀመሪያ ጊዜ ሮጣ በርቀቱ ፈጣን ሰዓት ማስመዝገብ 
ቻለች፡፡ 

ከጊዜ ወደ ጊዜ ብቃቷን እያሳደገች የምትገኘው 
ታታሪዋ አትሌት ጉዳፍ ፀጋይ ከአጭር እስከ ረጅም 
ርቀቶች ድንቅ ብቃት እያሳየች በምትገኝበት የዘንድሮው 
የውድድር አመት ከሳምንት በፊት በቡዳፔስቱ የዓለም 
አትሌቲክስ ቻምፒዮና በ10ሺ ሜትር የወርቅ ሜዳሊያ 
ማጥለቅ ችላለች። በዚሁ ቻምፒዮና በ5ሺ ሜትርም 
ተጨማሪ ወርቅ ለማስመዝገብ ትልቅ ጥረት አድርጋ 
በመጀመሪያው ውድድር በገጠማት መጠነኛ ጉዳት 
ሜዳሊያ ውስጥ መግባት አልቻለችም።

ገና በታዳጊነት ዕድሜዋ በዓለም አቀፍ ውድድሮች 
ለኢትዮጵያ ሜዳሊያ ማስመዝገብ የቻለችው ፈጣኗ 
ጀግና አትሌት ጉዳፍ፣ ከቡዳፔስት ስኬቷ በኋላ ፊቷን 
ወደ ኦሊምፒክ አዙራለች። ‹‹እንዳደረኩት ዝግጅት እቅዴ 
በሁለቱ ርቀት  ሜዳሊያ ማስመዝገብ ነበር፡፡ ከነበርኩበት 
ወቅታዊ አቋም አንጻር ከሁለት በላይ ርቀት ላይ መሳተፍ 
እችል ነበር፤ ነገር ግን ውጤቱ ካቀድኩት ውጪ ሊሆን 
ቻለ፡፡ በእርግጥ ሩጫ ላይ እንዲህ ዓይነት ነገር ያጋጥማል፤ 

በተለይ ሙቀት ሲሆን የእግር ጣቶች የማበጥና ውሃ 
የመቋጠር ሁኔታዎች ይኖራሉ፡፡ እኔም የገጠመኝ ይኸው 
ነው፤ ምንም ማለት አይደለም›› በማለት በቻምፒዮናው 
የነበራትን ቆይታ ከቡዳፔስት መልስ ለኢትዮጵያ ፕሬስ 
ድርጅት  ተናግራለች።

ከረጅም ዓመታት በኋላ ኢትዮጵያ አረንጓዴውን 
ጎርፍ ባሳካችበት የ10ሺ ሜትር ውድድር ጉዳፍ የወርቅ 
ሜዳሊያውን ከዚህ በፊት በማትታወቅበት ርቀት በድንቅ 
ብቃት በማሳካቷ ‹‹በውድድሩ የ10ሺ ሜትር ርቀት አሸናፊ 
ለመሆን ነበር የገባሁት፡፡ ምክንያቱም አምና በ5ሺ ሜትር 
ወርቅ ሳገኝ ሕዝቤ የሰጠኝ ክብር እንዲሁም ከእኔ ብዙ 
ይጠብቅ ስለነበር ኃላፊነት ነበረብኝ፡፡ ስለዚህም ተስፋ 
ሳልቆርጥ እስከ መጨረሻው በመሮጥ ውጤታማ ልሆን 

ችያለሁ›› ብላለች።  
ጉዳፍ ተጨማሪ ውጤት ለማስመዝገብ የጓጓችበት 

5ሺ ሜትር ውድድር አስቀድሞም እጅግ ከባድ እንደሚሆን 
የሚጠበቅ ነው። የርቀቱን የዓለም ክብረወሰን ከወር በፊት 
የሰበረችውና የብቃቷ ጥግ ላይ የምትገኘው ኬንያዊት 
አትሌት ፌይዝ ኪፕየጎን ፉክክሩን ፈታኝ አድርጋዋለች። 
በሌላ በኩል በዚህ ርቀት እንዲሁም በሦስት ርቀቶች 
በመሮጥ አስደናቂ ብቃቷን በተደጋጋሚ እያስመሰከረች 
የምትገኘው ሆላንዳዊቷ ሲፋን ሃሰንም የዘንድሮውን 
የ5ሺ ሜትር ውድድር ብርቱ አድርገውታል። ይህም 

በምርጥ ብቃት ላይ የምትገኘው ጉዳፍን ተጨማሪ ስኬት 
እንዳታስመዘግብ አድርጓታል። ጉዳፍ ግን የውጤት 
ልዩነቱን የፈጠረው የኬንያዊቷ ብቃት ብቻ እንዳልሆነ 
ትናገራለች። ‹‹በዝግጅቴ ላይ ከዚህ በፊት ይጎድሉኛል 
ብዬ የማስባቸውን ክፍተቶች ሁሉ በመሙላትና ፍጥነት 
ላይም በመሥራት ነበር ወደ ውድድር የገባሁት፡፡ ነገር 
ግን ውጤት ላላመጣ የቻልኩት ባጋጠመኝ ጉዳት እንጂ 
በብቃት ምክንያት አይደለም፡፡ ይህንንም ተቀብዬዋለሁ›› 
በማለት ተናግራለች።

የዓለም ቻምፒዮና መጠናቀቁን ተከትሎ ጉዳፍ 
ከአመት በኋላ የሚካሄደው የ2024 የፓሪስ ኦሊምፒክ 
ትልቁ ትኩረቷ ሆኗል። ‹‹መጪው የፓሪስ አሊምፒክ 
እንደመሆኑ ቀጣይ ዝግጅቴ ለዚሁ ነው የሚሆነው። 
እንደሚታወቀው በኦሊምፒክ ያለኝ የነሐስ ሜዳሊያ 
ነው፡፡ ኦሊምፒክ ትልቅ የውድድር መድረክ እንደመሆኑ 
የየትኛውም አትሌት ሃሳብና አቅሙም የሚለየው 
በዚህ ውድድር ላይ ነው፡፡ ጠንካራ ዝግጅት በማድረግ 
ለረጅም ዓመት በጥሩ አቋም ላይ የመቆየት ፍላጎት አለኝ፣ 
ለዚህም ያሉብኝን ክፍተቶች በመድፈን ጠንካራ ሆኜ 
ለመቆየት ጥረት አደርጋለሁ››፡፡  በማለት ቀጣዩ እቅዷን 
ተናግራለች።

ጉዳፍ በዓለም አትሌቲክስ ቻምፒዮና ኢትዮጵያን 
ስትወክል ዘንድሮ ለሦስተኛ ጊዜ ሲሆን፤ እአአ በ2019 
የዶሃ ቻምፒዮና የመጀመሪያ ተሳትፎዋ የነሐስ ሜዳሊያ 
ነበር ያስመዘገበችው፡፡ ባለፈው ዓመት ደግሞ ኦሪጎን 
ላይ በ5ሺ ሜትር ወርቅ እንዲሁም በ1ሺ500 ሜትር 
የብር ሜዳሊያ ባለቤት ነበረች፡፡ በአትሌቲክስ ሕይወቷ 
የሚቀራት ስኬት በታላቁ የኦሊምፒክ መድረክ የወርቅ 
ሜዳሊያ ማጥለቅ ነው። ለዚህ ደግሞ ከወዲሁ ትኩረት 
አድርጋ ለመዘጋጀት ተነስታለች።

ጉዳፍ ፀጋይ ከወዲሁ በፓሪስ ኦሊምፒክ ላይ አተኩራለች
ብርሃን ፈይሳ

የዓለም ቻምፒዮና አትሌት ጉዳፍ ፀጋይ ለፓሪስ ኦሊምፒክ 
ከወዲሁ በትኩረት እንደምትዘጋጅ ገልፃለች፣

የዓለም ቻምፒዮና 
መጠናቀቁን ተከትሎ ጉዳፍ 
ከአመት በኋላ የሚካሄደው 
የ2024 የፓሪስ ኦሊምፒክ 

ትልቁ ትኩረቷ ሆኗልፎ
ቶ

- እ
ዮ

ብ
 ተ

ፈ
ሪ

ግልፅ የጨረታ ማስታወቂያ
የማስታወቂያ ቁጥር 03/2015

የአዲስ አበባ ከተማ አስተዳደር ትምህርት ቢሮ ሎት 1. ሙሉ የጂም እቃና የገጠማ ስራ ሎት 2. የተማሪ መቀመጫ 
ዴስክ ሎት 3. ዓመታዊ የትምህርት መጽሔት ህትመት፣ ሎት 4. ጄኔሬተር ጥገና እና ሎት 5. የፕሪንተርና ፎቶ 
ኮፒ ቀለም እቃዎችን በግልጽ ጨረታ አወዳድሮ ግዥ መፈፀም ይፈልጋል፡፡ ጨረታውን ለመጫረት የሚፈልጉ 
ተጫራቾች ከዚህ በታች በተገለፀው መስፈርት መሰረት ቀርበው መወዳደር ይችላሉ፡፡
1.ተጫራቾች በዚህ የጨረታ ማስታወቂያ የተጠቀሰውን እቃ ለማቅረብ በዘርፉ ሕጋዊ ፈቃድ ያላቸው፤ በጨረታ 

ለማሳተፍ የሚያበቃ ደብዳቤ ማቅረብ የሚችሉ፤ የቫት ተመዝጋቢ የሆኑ፤ የዘመኑን ግብር የከፈሉ መሆናቸውን 
የሚያረጋግጥ ማስረጃ ማቅረብ የሚችሉ፣ የግብር ከፋይ መለያ ቁጥር ያላቸው፡፡

2.ማንኛውም ተጫራች ለጨረታ ማስከበሪያ የሚሆን በባንክ የተመሰከረ /CPO/ ለሎት 1፣ 3፣ 4፣ እና 5 ብር 
10,000.00 /አስር ሺህ ብር/ ለሎት 2 ብር 50,000.00 /ሀምሳ ሺህ ብር/ ለተጠቀሰው ሲፒኦ ከቴክኒካል 
ኦሪጅናል ሰነድ ጋር አያይዘው ማቅረብ አለባቸው፡፡

3.ተጫራቾች የጨረታ ሰነዱን ይህ ማስታወቂያ ከወጣበት ቀን ጀምሮ ለ10 ተከታታይ የስራ ቀናት ዘወትር በስራ 
ሰዓት የማይመለስ ብር 100 /አንድ መቶ ብቻ/ በመክፈል ከቢሯችን ከፋይናንስ ዳይሬክቶሬት 1ኛ ፎቅ ቢሮ ቁጥር 
103 በመቅረብ ሰነዱን መግዛት ይችላሉ፡፡

4.ማንኛውም ተጫራቾች የጨረታ ሰነዱን አሟልቶ ለሎት 1፣ ለሎት 2፣ ለሎት 3 እና ለሎት 4 ቴክኒካልና ፋይናንሻል 
ኦሪጅናልና ኮፒ ለሎት 5 ኦሪጅናል እና ኮፒ ሰነድ ፖስታ በመለየት ይህ ማስታወቂያ ከወጣበት እለት አንስቶ 
ባሉት 10 ተከታታይ የስራ ቀናት ውስጥ ዘወትር ከጠዋቱ 2፡30 እስከ 11፡30 ሰዓት ድረስ በመንግስት ግዥ 
ዳይሬክቶሬት ለዚሁ ጨረታ አገልግሎት በተዘጋጀው ሳጥን ውስጥ ማስገባት አለባቸው፡፡

5.የጨረታ ማስታወቂያው በወጣ በ11ኛው ቀን በ4፡00 ሰዓት ታሽጎ በዕለቱ ከረፋዱ በ4፡30 ሰዓት ተጫራቾች ወይም 
ህጋዊ ወኪሎቻቸው በተገኙበት በቢሮ ቁጥር 104 ይከፈታል፡፡ ሆኖም ቅዳሜና እሁድ ወይም የበዓል ቀን ከሆነ 
በቀጣዩ የስራ ቀን በተመሣሣይ ሰዓት ይከፈታል፡፡

6.የጨረታው አሸናፊ እንደታወቀ ለጨረታ ማስከበሪያ የተያዘው ገንዘብ ለተሸናፊዎች ከ 7 ቀናት በኋላ ይመለሳል፤
7.የጨረታው አሸናፊ በተጫራቾች መመሪያ በተጠቀሰው መሰረት የጨረታ አሸናፊነቱ በፅሁፍ በተገለፀ ከ 7 /ሰባት/ 

ቀናት በኋላ እስከ 15 ቀናት ውስጥ አስፈላጊውን የውል ማስከበሪያ ገንዘብ በማስያዝ ወዲያውኑ ወደ መንግስት 
ግዥ ዳይሬክቶሬቱ መጥቶ ውል መፈረም አለበት፡፡ ይህ ባይፈፅም የጨረታ አሸናፊነቱን በመሰረዝ ለጨረታ 
ማስከበሪያ ያስያዘው ገንዘብ ለመንግስት  ገቢ ይሆናል፡፡

8.አሸናፊው ድርጅት ውል ከፈፀመ በኋላ በውሉ መሰረት በሚሰጠው ትእዛዝ መሰረት ለአገልግሎት ለማቅረብ ምቹ 
ማድረግ አለበት፡፡

9.ቢሮው የተሻለ አማራጭ ካገኘ ጨረታውን ሙሉ በሙሉ ወይም በከፊል የመሰረዝ መብቱ በህግ የተጠበቀ ነው፡፡
አድራሻ፡- 6 ኪሎ ወደ ጃንሜዳ መን/ድ ኦሮሚያ ፍ/ቤት ፊት ለፊት
ለተጨማሪ መረጃ በስልክ ቁጥር፡- 011-122-64-56

አዲስ አበባ ከተማ አስተዳደር 
ትምህርት ቢሮ

የጨረታ ማስታወቂያ
የጨረታ ቀጥር ምስ/አዘ12/2016

በማዕከላዊ ኢትዮጵያ ክልልዊ መንግስት በስልጤ ዞን የምስራቅ አዘርነት በርበሬ ወረዳ ፋ/ኢ/ጽ/ቤት በስሩ ላሉ 

መስሪያ ቤቶች የሚውል የጽሕፈት መሳሪያዎች (ስቴሽነሪ) በግልጽ ጨረታ አወዳድሮ መግዛት ይፈልጋል፡፡ ስለሆነም 

በጨረታው ላይ መሳተፍ የምትፈልጉ ይህ ማስታወቂያ ከወጣበት ቀን ጀምሮ ባሉት 21 ተከታታይ የስራ ቀናት 

ስለእቃዎቹ የሚገልጽ የጨረታ ሰነድ በማይመለስ ብር 200 (ሁለት መቶ ብር) በመክፈል ዘወትር በስራ ሰዓት በምስ/

አዘ/በር/ወረዳ ፋ/ኢ/ጽ/ቤት ቢሮ ቁጥር 18 የጨረታ ሰነድ መግዛት ትችላላችሁ፡፡

በዚህ ጨረታ ለመሳተፍ የምትፈልጉ ተጫራቾች፡-

1. የዘመኑን ግብር የከፈሉ፤ የታደሰ ንግድ ፍቃድ ማቅረብ የሚችሉ፤ የንግድ ምዝገባ ምስክር ወረቀት ማቅረብ 

የሚችሉ፤ የግብር ከፋይነት መለያ ቁጥር ቲን ነምበር ማቅረብ የሚችሉ፡፡

2. የቫት ምዝገባ ሰርተፊኬት ማቅረብ የሚችሉ፡፡

3. ተጫራቾች ለጨረታው ማስከበሪያ /CPO/ 10,000 ብር ማቅረብ የሚችሉ፡፡

4. ተጨራቾች በጨረታው ያሸነፉበትን እቃ ምስ/አዘ/በ/ወ/ፋ/ኢ/ጽ/ቤት ገቢ ማድረግ አለባቸው፡፡

5. ተጫራቾች የሚወዳደሩበትን ዋጋ የትራንስፖርት፣ የማስጫኛና የማውረጃ ጨምሮ በጨረታ ሰነድ ላይ በመሙላት 

ዋናውንና ኮፒውን በሰም በታሸገ ኤንቨሎፕ በማድረግ የጨረታው ማስታወቂያ ከወጣበት ቀን አንስቶ ለ21 

ተከታታይ የስራ ቀናት ለዚህ ተብሎ በተዘጋጀው ሳጥን ውስጥ ማስገባት ይኖርባቸዋል፡፡

6. አንዱ ባቀረበው ዋጋ ላይ ተንተርሶ ዋጋ ማቅረብ አይቻልም፡፡

7. ጨረታው በ21ኛው ቀን በ6፡30 ሰዓት ታሽጎ በቀኑ 08፡00 ሰዓት ተጫራቾች ወይም ህጋዊ ወኪሎቻቸው 

በተገኙበት ከላይ በተጠቀሰው አድራሻ ይከፈታል፡፡ ዕለቱ ቅዳሜ ወይም እሁድ ከሆነ በቀጣዩ የስራ ቀን ከላይ 

በተባለው ሰዓት ታሽጎ በተባለው ሰዓት ይከፈታል፡፡

8. በተጫራቾች ተሞልተው የሚቀርቡ ፋይናንሻል ዋጋዎች በግልጽና በጥራት የሚታዩና ስርዝ ወይም ድልዝ ያልሆኑ 

መሆን አለባቸው፡፡

9. ተጫራቾች በሚፈልጉት ዕቃ ላይ መወዳደር ይችላሉ ሆኖም ለአንድ እቃ ከተጠየቀው ብዛት አሳንሶ ማቅረብ 

አይቻልም፡፡

10. መስሪያ ቤቱ የተሻለ አማራጭ ካገኘ ጨረታውን በሙሉ ወይም በከፊል የመሰረዝ መብቱ የተጠበቀ ነው፡፡

11. ወረዳው ከአዲስ አበባ ርቀቱ 221 ኪሎ ሜትር ሲሆን 176 ኪሎ ሜትር አስፓልት እና 45 ኪሎ ሜትር ፒስታ 

መንገድ ነው፡፡ለተጨማሪ መረጃ ስልክ ቁጥር 046-89-91-744/ 09-10-70-15-68 

በማዕከላዊ ኢትዮጵያ ክልላዊ መንግስት በስልጤ ዞን የምስራቅ 
አዘርነት በርበሬ ወረዳ  ፋ/ኢ/ጽ/ቤት

